
АЗ МУАЛЛИФ 
 
Бо Муњтарам Њотам дер боз ошної дорам. 

Ќаблтар аз шиносоии мо ў бо падарам - устоди 
шодравон Ашўр Сафар ошної дошт. Як љињати 
муносибати мо ба сабаби ошноии падарам бо 
ў бошад, њам, фикр мекунам, бештар шахсият 
ва эљодиёташ маро бо ў ќарин гардонд.  

Мо дар нашриёти «Адиб» бо њам кор ме-
кардем. Аз солњои 70-уми асри гузашта то имрўз 
бо адибони тољик муносибат ва шиносої 
доштему дорем. Дар нашриёт адибоне мисли 
Абдуљаббор Ќањњорї, Бобо Њољї, Ќутбї Киром, 
Мастон Шералї, Мутеулло Наљмиддинов, Љумъа 
Одина, Гулчењра Сулаймонї, Шариф Шараф, 
Шодон Њаниф, Абдуљалил Воситзода, Сайдалї 
Маъмур, Алї Бобољон, Раљаб Мардон, Карома-
тулло Мирзоев, Аслам Адњам, Одина Мирак, 
Ањмадшоњ Мањмадшоњ, Њайрат Шанбезода, Аб-
дулвайси Азиз, Абдулвосеъ Сангинов, Садрї 
Умар, Вањњоб Одина ва чанде дигарон кор ме-
карданд, ки њар яке бо шахсияту бо эљодиёта-
шон хусусиёти хосе дошт. Муњтарам Њотам низ. 
Он чи дар назари аввал аз шахсияти ў падидор 
мегардад, хоксории ўст. Сарфи назар аз донишу 
истеъдод ва вазифаву мансаб њамеша хоксору 
шикастанафс аст. Албатта, дар замони мо на 

њама чунин хислатњоро меписанданд, вале ўро 
бо ин чї кор? Ў дар хонаводаи адибу омўзгор 
Њотам Идиев тавлид шудаву тарбия ёфтааст. 
Тавре ў наќл мекунад, падараш нисбати одобу 
ростќавлии фарзандонаш хеле сахтгир будааст. 
Њатто иљозат намедодааст, ки онњо ягон чизи дар 
роњ ёфтаашонро ба хона биёранд. Шояд аз ѓояти 
одобу хоксорияш Муњтарам Њотам дар зиндагї 
бисёр чизро аз даст дод, аммо ў ин хислатњоя-
шро аз њама чизи дигар боло медонад. Њељ гоњ 
худро аз касе боло намегузорад, њатто бо бад-
хоњонаш сухани носазоро раво намедорад. Ха-
тои дўстон ва наздиконашро ба дил намегирад. 
Тавре худ наќл мекунад, дар давоми тамоми 
тањсил ва фаъолияти корї ягон рўз бесабаб аз 
дарс ё кор дер накардааст. Дар ин бора яке аз 
дўстонаш - Њотами Равшан нисбати ў мегўяд, ки 
«Ин ки ту аз кор безор намешавї, маълум аст. 
Аммо њамин кор аз ту безор намешуда бошад?» 

Муњтарам бист сол дар нашриётњои «Ирфон» 
ва «Адиб» кор кард. Баъд директори нашриёти 
«Ориёно», сармуњаррири њафтавори «Роњи умед» 
(«Наќлиёт»), муовини сардабири маљаллаи «Са-
дои шарќ», ходими њафтавори «Адабиёт ва 
санъат» буд. 20-уми апрели соли 2000 ба вази-
фаи мудири Котиботи роњбарияти Маљлиси 
намояндагони Маљлиси Олии Љумњурии Тољики-
стон таъин шуда, 20-уми апрели соли 2015, яъне 
баъди расо 15 сол аз ин вазифа озод шуд. 

Ва боз ба он љо ки фаъолияти мењнатии худ-
ро оѓоз карда буд - ба нашриёт баргашта, ба 
кори ноширї мисле ки бист сол пеш аз ин буд, 
бо дили гарм даст зад.  

Боре њам нисбати кору вазифааш сањлан-
гориву бепарвої накардааст. Бо ањли хонаво-
да, бо дўстон, њамкорон, шиносу ношинос ба 
таври љиддї ва софдилона муносибат мена-
мояд. Бо эљодиёт низ. Дар дўстї, иљрои ањду 
паймон, вафо содиќ аст. Баъзе њатто ме-
хоњанд аз ин хислатњои ў сўиистифода намо-
янд. Аммо ў шарофати инсонии худро, ба из-
зати шарофати инсонии касе нарасида, њифз 
намудааст.  

Ба назари ман, ў як шахсияти ба љомеаи 
имрўзї андаке бегонатабор аст. Чунин шахси-
ятњо имрўз ба мушкилоти зиёде рўбарў меша-
ванд. На ўро дигарон мефањманду на ў дигарон-
ро. Чунин шахсиятњо гўё аз љомеаи ояндаанд, ё 
аз љомеањои гузашта. Ин мавзуъро ў дар як ру-
боияш хеле хуб таъйид кардааст.  

 
Ёњу занаму касе намедонад чист, 
Манњу занаму касе намедонад кист. 
Бас мардуми содаанд дар саддаи бист, 
Зинњор чу ман ба асри дањ бояд зист. 
 
То имрўз беш аз 20 китоб ба нашр ра-

сондааст. Ў шоир, нависанда, тарљумон, 

https://bikhon.tj/



6 

муњаќќиќи забону адабиёт, пажўњишгари 
таърих, ношир, рўзноманигор ва ходими 
давлатї аст. Аксар китобњояш аз лињози њаљм 
калон ва аз лињози маънї муњиманд. Масалан, 
китоби «Вакилони халќ. 1938-2010» таќрибан 
100 љузъи чопиро ташкил дода, маълумоти 
мухтасарро дар бораи 4280 вакили маќоми 
олии намояндагї ва ќонунгузори кишвар аз 
давраи ташкилёбиаш то соли 2010 фаро ги-
рифтааст. Китобњои «Эрони гумшуда», «Њинди 
гумшуда», ки њар як 700 - 800 сањифаро дар 
бар мегиранд, дар илми таърихнигорї бозёфти 
тозаанд. Соли гузашта ашъори 42 шоир аз 19 
кишвари дунё дар тарљумаи ў бо номи «Фасли 
пайванди вожањо» ба нашр расид, ки ин асар 
љилди якуми 3-љилдаи тарљумањояшро ташкил 
медињад. Соли 2013 китоби падараш Њотам 
Идиеви Аскалонї - яке аз нахустин муаллимо-
ни водии Рашт - «Аз барои ёдгорї» интишор 
ёфт, ки дар он шеъру њикоя, ќиссаву ёддошт ва 
дигар навиштањои ў гирд оварда шудаанд. Дар 
ин китоб ќиссаи Муњтарам Њотам «Бози сафед» 
љой дода шудааст, ки шоњиди мањорати нави-
сандагии ўст. Маљмўаи маќолањояш рољеъ ба 
пайванди таърихии тољикону русњо бо номи 
«Божественная корона таджиков и русских» 
дар нашриёти «Адиб» ба нашр расид. Дар ки-
тоби мазкур фарњанги њамвожањои русї-тољикї 
иборат аз 2500 вожа љой дода шудааст, ки дар 

илми забоншиносии тољик бори нахуст чунин 
шакли тањќиќот рўи коѓаз омадааст. Саросари 
пажўњишњояшро пайвандњои таърихиву 
фарњангии халќиятњои гуногуни дунё ташкил 
медињад. Мо, -мегўяд ў, - бо аксарияти халќњои 
дунё пайванди таърихии хешиву ќавмї дорем, 
пас чї гуна мешавад, ки сокинони чанд 
мањалли Тољикистон бо њам бегона бошем? 
Дар ин мавзўъ дар як рубоияш чунин мегўяд:  

 
Як гўша ќадамгоњи фарангист дилам, 
Як хитта маќоми ањли зангист дилам. 
Русу арабу татору њинду, чинї –    
Як шањри басе ранги ба рангест дилам.  
 
Аммо ќабл аз њама ў шоир аст. То имрўз 8 

маљмўаи шеърњояш ба табъ расидааст. «Сурўши 
сухан», ки соли 2009 интишор ёфт, баёнгари 
мањорату истеъдоди шоирии ўст. Достони 
њамноми «Сурўши сухан» яке аз достонњои љолиб 
дар адабиёти имрўзист. Яъне ў бо адабиёт ва 
шеър низ муносибати љиддї доштааст. Саду як 
рубоиву дубайтї дорад ба муносибати љашни 
зодрўз барои њама синну сол ва муносибатњо. 
Дањњо мутоибањояш бахшида ба шахсиятњои гу-
ногун дар рўзномањо ба табъ расидаанд. 
Шеърњояш ба забонњои русиву ўзбекї, эстониву 
арманї тарљума шудаанд. Ў зањматкаши воќеии 
љодаи адабиёт аст.  

Бисёр адибон дар китобу рисолањо, маљал-
лаву њафтавор ва нашрияњои дигар дар бораи 
Муњтарам ва эљодиёти ў суханњои нек гуфта-
анд, ки Бозор Собир, Карим Абдулов, Назрї 
Яздонї, Комил Бекзода, Њамдам Мўминљонов, 
Абдунабї Сатторзода, Њасанбой Шарифов, 
Валї Самад, Усмонљон Ѓаффоров, Ориёмењр 
(Ортиќи Ќодир) Ибни Ќурбон, Парда Њабиб, 
Муртазо Зайниддинов, Шарофати Дониёр, 
Љумъа Ќувват, Вайси Азиз, Мубашшири Акбар-
зод, Абдулњай Саидов, Одина Мирак, Мањмуд 
Толибов, М. Салимов, (сардабири маљаллаи 
«Мактаб»), Акабой Абдуллоев (Ќазоќистон), Са-
бзалї Муродов, Ќамар Абдулло ва чанде дига-
рон дар он шуморанд. Аз љумла собиќ муовини 
якуми Раиси Маљлиси намояндагон, адиб ва 
сиёсатмадори машњур Абдулмаљид Достиев 
дар сарсухани китоби Муњтарам Њотам «Ориё-
тољикон: 18 000 сол пеш…» чунин навиштааст: 
«Муњтарам Њотам аз љумлаи сарсупурдатарин 
ќаламкашони беѓаразу бетамаъи тољик аст, ки 
ба сангинии рўзгори имрўзаи хеш ва кулли 
мардум нигоњ накарда, дониш ва маърифати 
тољиконаашро барои муайян намудани воќеи-
яти аслии таърихи куњнабунёди миллаташ ра-
вона сохтааст. Ба он нигоњ накарда, ки дар 
њама давру замон ва дар њама ќишрњои љомеа 
ќаламкашон, олимон, сиёсатмадорон ва ман-
фиатљўйњо кам набуданд, вале Муњтарам Њотам 

ворињо барои мо бозёфт аст ва барои сарвати 
аќлонии онњоро бар нафъи миллат равона ва 
истифода намудан тамоми шароитњоро бояд 
фароњам оварем. Зеро њамин ќабил зањмат-
кашони беминнату эљодкор бо ќувваи њофизаи 
худ, бо зањмати беминнати худ метавонанд 
моњияти аслии таърихи гузаштаи мардуми мо-
ро дар чашми ояндагон равшан намоянд».  

Профессор шодравон Карим Абдулов низ дар 
як маќолааш (Фараж № 39 27 сент. 2007) 
навиштааст, ки «Чун Муњтарам Њотам агар чор-
панљ донандаи соњаи таърихнигориро ме-
доштем, шояд бисёр чизњо кашф мешуданд». 

Муњтарам Њотам дар чандин њамоишњои 
адабї аз љумла Конфронси байналмиллалии 
шоирон ва тарљумонњои адабиёти Литва дар 
шањри Вилнюс (1988), Конфронси адибони ки-
шварњои Осиёи Марказї дар шањри Чимкент 
(1989), Вохўрии адибони љавони собиќ Иттињоди 
Шўравї «Вохўрии кўчаки Иссиќкўл» (1990), Кон-
фронси тарљумонњои собиќ Иттињоди Шўравї 
дар шањри Москав (1990) иштирок кардааст. Бо 
медали «Хизмати шоиста», нишони «Аълочии 
матбуот» ва нишони «Сухан» мукофотонида 
шудаст. 

Муњтарам Њотам дар миёни ин њама љиддия-
те, ки дорад, ин љову он љо лутфеву латифае, 
хушгўиеву факкоњие аз ў зоњир мешавад, ки 
самимонаву табииянд, на сохтаву бофта. Ман 

ба лутфу хушгўињои ў дер боз ошно њастам. Як 
ќисмати онњоро дар маљмуањои гуногун ва ки-
тобњоям ба нашр расондаам. Хусусан «Со-
ядаст», «Мо тарбуз нахўрдем» ва ѓайра дар 
байни њаводорони лутф машњур шудаанд. Аз 
Муњтарам Њотам дар китобам «Њам арш, њам 
фарш» чанд маротиба ёдоварї кардаам. Ў низ 
дар бораи ман ва навиштањои ман чанд лутфе 
гуфтааст, ки масалан ин рубої аз таассуроти 
як ќиссаи падарам, ки ман навиштаам, эљод 
шудааст: 

 
Гуфтї, ки фалониву фалониву фалон, 
Андар пайи он њама бигуфтї «дигарон», 
Пурсанд маро, фалониё, номи ту ку? 
Андар «дигарон» якум манам, бехабарон. 
 
Ё боре дар шумори њазлњои солинавиам ба-

рои Муњтарам Њотам низ байте навиштам, ки 
дар шумораи солинавии «Адабиёт ва санъат» 
ба нашр расид. Байт чунин буд: 

 
Ба Соли нав њамехоњам кабобе, ки  
    ѓарам бошад, 
Май андар байну ин сў ман, аз он сў  
    Муњтарам бошад.  
 
Ў дар њошияи њафтавор, дар пањлуи ин байт 

навишт: 

Чї боке аз шаробу аз кабобе, ки  
    ѓарам бошад, 
Агар ваќти њисобияш Гурез андар  
    барам бошад?! 

  
Баъзе ќисматњои ин китобро барваќт 

навишта будам. Инак њоло чунин имконият 
фароњам омад, ки дар бораи лутфу латифа ва 
хушгўињои дўст ва њамкорам Муњтарам Њотам 
китоберо ба нашр расонам. Бояд гуфт, ки на 
њама он чи ки дар ин китоб пешнињод мегар-
дад, лутф аст. Дар ин љо аксаран лањзањои 
алоњида ва љолиби зиндагї, мулоќот бо шахси-
ятњои шинохтаи љумњурї ва берун аз он, ки 
саргузашти худи Муњтарам њастанд, ба ќалам 
оварда шудааст. Фикр мекунам, лутф на танњо 
он аст, ки хонандаро табассуму хушњолие ато 
намояд, балки ба андешае, ба њикматеву иб-
рате њидоят намояд. Аз ин лињоз дар 
навиштањои ман дар бораи ин адибон чунин 
равия њамеша риоя гардидааст. 

Гумон мекунам, тамоми латифањои мардумї 
аз рўзгору саргузашти шахсони алоњида манша 
гирифта, баъдњо аз дањон ба дањон гузаштаву 
соњибони аслии худро гум кардаанд. Чунин ки-
тобњои лутфомез дар бораи адибони алоњида 
камтар навишта шудаанд. Дар гузашта низ са-
ромадони адабиётамон дар бораи адибони 

њамасри худ ва дигар шахсиятњои таърихї ба 
шакле, ба гунае чизе навиштаанд, ки «Тазкират-
ул-авлиё»-и Фаридуддини Аттор намунаи бењта-
рини онњост. 

Имрўз низ дар эљодиёти адибонамон ин ра-
вия идомат меёбад. Адибони мо аз њаёти 
њамќаламон навиштањои љолиберо ба нашр 
расондаанд. Ният дорам, ки чунин китоберо 
дар бораи Мирзо Файзалї низ эљод намоям. 

«ШОЊНОМА» ВА ВЕЛОСИПЕД 
 
Ваќте Муњтарам синфи шаш мехонд, чанд 

нафар њамсолонаш велосипед хариданд. Ў низ аз 
падараш хоњиш кард, ки барояш велосипед би-
харад. Падараш ба ў гуфт:  

– Агар дар як њафта достони «Љанги Рустам 
бо Ашкбус»-ро азёд кунї, бароят велосипед 
мехарам.  
Ў достонро азёд карда дар пеши падараш 

ќироат намуд, вале дар чанд љой андармон шуд.  
– Не, - гуфт падараш, - тавре бояд аз ёд 

кунї, ки андармон нашавї, бурро ва пурра бо-
яд хонї. Ин дафъа «Љанги Рустаму Сўњроб»-ро 
аз ёд кунї, баъд соњиби велосипед мешавї.  
Бо достони навбатї низ њамон њолат рўй дод. 

Падараш ин дафъа «Дар њаљви Султон 
Мањмуд»-ро супориш дод. Вале ў, не, дигар азёд 
намекунам, велосипед даркор нест, -гўён ќањр 
кард. Аммо падараш рўзи дигар барояш велоси-
пед харид…  

 
200 ГРАММ НОН… 

 
Падари Муњтарам – Идиев Њотам, яке аз 

нахустин муаллимони водии Рашт, шоиру нави-
санда ва табиби халќї низ буд. Соли 2013 кито-
баш бо номи «Аз барои ёдгорї» ба нашр расид. 

Соли 1934 дар Институти муаллимтайёркуннии 
шањри Тошканд тањсил мекард. Боќї Рањимзода 
низ шарикдарсашон буд. Њар рўз ба њар до-
нишљў барои 200 грамм нон карточка медоданд. 
Боќї Рањимзода як љавони пањлавонсимо буду 
200 грамм нон барояш кифоят намекард. Аммо 
дигар илољ набуд. Идиев Њотам бо сабаби бе-
морї ва ањволи оилавї аз институт барваќттар 
љавоб мешавад. Бо шарикдарсонаш, аз љумла 
Боќї Рањимзода дар хобгоњ хайрухуш карда, ба 
вокзал омада, ба поезди Душанбе менишинад. 
Идиев Њотам наќл мекунад, ки поезд нав ба 

њаракат даромада буд, ки аз байни мардуми 
гуселкунанда Боќї Рањимзодаро дидам, ки ба-
робари поезд аз таги тирезаи вагони ман тозон 
– Њотамхўља, њамон карточкаатро ба ман дењ, 
аздусар дар Сталинобод ба ту лозим намеша-
вад, -гўён даст дароз мекард. 
Ман карточкаамро аз љайбам гирифта ба ў 

додаму бори дигар дастфишорї кардем. 
 

ШАРИКДАРСИ ПАДАР 
 
Боре Ќутбї Киром Муњтарамро ба устод 

Боќї Рањимзода муаррифї карда, гуфт, ки пада-
раш дар Тошканд њамроњи Шумо тањсил карда-
аст. 

– Э-ња, боз ман мегўям, ин кас аз куљо шо-
ири наѓз шудаанд, -гуфт устод маънидорона.  

ДАР ОРЗУИ НАСЛ 

 
Муњтарам њангоми дар нашриёти «Адиб» 

кор карданаш муњаррири чанд китоби шодра-
вон Ашўр Сафар буд. Дар нашриёт Ашўр Са-
фарро Мавлоно меномиданд. Ин дафъа низ 
Мавлоно аз Кўлоб ба ў занг зада, хоњиш кард, 
ки то омаданаш аз матбаа як дона китоби 
навашро дастрас намояд.  
Ў Мавлоноро дар утоќи кориаш пазируфта, 

узромез гуфт: 
– Мавлоно, китоб хеле хуб аз чоп баромаду 

лекин як-ду ѓалатї гузаштааст. Яктоаш камтар... 
– Чї гуна ѓалат будааст он, -пурсид Мавлоно. 
– Дар як мисраъ ба љои «Дар орзуи васли 

ту» «Дар орзуи насли ту» чоп шудааст. Ба 
фикрам... 
Мавлоно якбора хушњолона гуфт: 
– Э, нав дуруст шудааст, ку! О, маќсади васл 

насл-да. Ягон зарра хафа нашавед. Олиљаноб 
шудааст... 

 
ЯК НАФАРАМОН ЗИЁДАТИВУ... 

 
Китоби нави Ашўр Сафар, ки муњаррираш 

Муњтарам буд, аз чоп баромад. Мавлоно аз 
Кўлоб омад ва ўро ба зиёфат даъват намуд. 
Њангоме, ки онњо аз бинои нашриёти «Адиб» 
мебаромаданд, Муњтарам гуфт: 

– Мавлоно, Саидалї Маъмур дар кабине-
таш, ўро њам гирем, чї? 
Мавлоно гуфт: 
– Ман дар фикри онам, ки аз њамин ду 

нафар як нафарамон зиёдативу... -Аз тааљљуби 
ў ќоњ-ќоњ хандида гуфт:  

– Њозир меояд, худам ўро гуфтаам… 
 

ТАЊРИРИ СОЯДАСТ 
 

Корманди нашриёт будам. Рўзе дар дасти 
њамкорамон Мўњтарам китоби «Роњи паси 
аѓба»-и Ўрун Кўњзодро дида, аз ў хоњиш кардам, 
ки онро ба китобхонаи падарам таќдим намояд. 
Шоир Муњтарам розї шуда, соядасте навишт: 
«Њарчанд ки роњи аѓба мушкилгузар аст, 
Биштоб, зиёфати Ашўри Сафар аст». Китобро 
ба падарам расондам. Ў ин туњфаро бо хушнудї 
ќабул намуд. Вале, ваќте ки соядастро хонд, ба 
ман рў оварда гуфт:  

– Китоби наѓзу соядасташ тањрир талаб ме-
кунад. «Биштоб, аёдати Ашўри Сафар аст» 
мегуфт, хубтар мебуд. Зиёфат вазнин аст.  

– Чї хел вазнин? – тањти гапи ўро сарфањм 
нарафта, пурсидам ман.– Аёдату зиёфат як хел 
вазн доранд-ку?! Вазнин нест!  

– Ту дар умрат зиёфат надода бошї, аз куљо 
медонї, ки вазнин аст ё не?! – табассум намуда, 
гуфт падарам.  

ИЛТИМОС, БА ЉОИ МАН ШИНЕД 

 
Муњтарам бо Аслам Адњам дар нашриёти 

«Адиб» дар як утоќи корї менишастанд. Њар гоњ 
муаллифе ба утоќ меомад, дар љое менишаст, ки 
бо Аслам Адњам рў ба рў буд. Боре Ашўр Сафар 
ба назди муњаррири китобаш Муњтарам Њотам 
ба утоќи онњо омада, дар љои муќаррарии 
мењмонњо нишаст. Баъди њалли масъалањои во-
баста ба китоби наваш ў чанд муддат хушгўї 
карда, тибќи одати муќаррариаш дасти 
њамсўњбаташро, ки ин дафъа Аслам Адњам буд, 
фишурда, ба тариќи даврашакл тоб медод. Ин 
њол таќрибан дањ-понздањ маротиба такрор шуд. 
Рўзи дигар, таќрибан соати 11 Аслам Адњам 

аз утоќи корї берун шуду баъди лањзае тозон 
баргашта, бо илтиљо ба Муњтарам гуфт: 

– Укољон, илтимос, ба љои ман гузашта ши-
нед, љойњоямонро иваз кунем. 

– Барои чї? - чизе нафањмида пурсид ў. 
– Мавлоно омада истодааст. 
– Хайр чї? – боз пурсид Муњтарам. 
– Э, укољон, шаби дароз хобам набурд. Дар 

ангуштам як ангуштарї аст. Дирўз Мавлоно 
дастонамро њар лањза чунон мефишурд, ки ан-
гуштарї ангуштонамро абгор кард, варам 
кардаанд. Агар имрўз низ суњбат мисли дирўза 
шавад, њолам чатоќ мешавад, укољон, илти-
мос. 

Онњо љойњояшонро иваз намуданд. Муњта-
рам шукр мегуфт, ки дар дасташ ангуштарї 
надошт.  

 
БЎИ ШЕЪР 

 
Ашўр Сафар маљмўаи нахустини шеърњои 

Муњтарам «Камароб»-ро хонда гуфт: Аз «Ка-
мароб» бўи шеър меояд. 
Ин барои ман бањои баланд буд, -мегўяд 

Муњтарам. 
 
БУЛБУЛАТ ФОРАД, ЉАНГАЛ БИРАВ 

 
Муњаррири китоби Муњтарам Њотам 

«Сурўши сухан» будам. Дастнависро хонда, 
барои изњори назар Муњтарамро ба нашриёт 
даъват кардам. 

– Умуман чї хел? -пурсид ў дар охир фикри 
маро фањмиданї шуда. 
Ман, ки аз хондани китоб лаззат бурда бу-

дам, гуфтам: 
– А бача, шоир њамин ќадар мешавад. 

Булбулат форад, љангал бирав. 
Ў хушњол шуд. 
 

ГУРЕЗ АНДАР БАРАМ БОШАД 
 
Боре дар шумори њазлњои солинавиам ба-

рои Муњтарам Њотам низ байте навиштам, ки 

дар шумораи солинавии «Адабиёт ва санъат» 
ба нашр расид. Байт чунин буд: 

 
Ба Соли нав њамехоњам кабобе,  
    ки ѓарам бошад, 
Май андар байну ин сў ман, аз он  
    сў Муњтарам бошад.  
 
Ў дар њошияи њафтавор, дар пањлуи ин байт 

навишт: 
Чї боке аз шаробу аз кабобе,  
    ки ѓарам бошад, 
Агар ваќти њисобияш Гурез андар  
    барам бошад?! 
 

ДУ БОРХАЛТА 
 
Муњтарам Кўлоб рафту ба идораи рўзномаи 

«Њаќиќати Кўлоб», ки он ваќт Сафармуњам-
мад Айюбї ва Њаќназар Ѓоиб он љо кор ме-
карданд, даромада чанде нишаст. 

– Мавлоноро чї хел бубинем? -пурсид ў. 
– Ман њозир занг мезанам, -гуфт Айюбї ва 

гўшаки телефонро бардошт. Баъди салому алейк 
Айюбї гуфт:  

– Устод, Муњтарам аз Душанбе хабаргирї 
омадааст, дар дастонаш ду борхалта пур. 
Мегўяд устодро бубинем. 

 -Агар ду борхалта нею як борхалта њам ме-
дошт, ба хонаи худат мебурдияш, -омад аз 
гўшак овози Мавлоно.  

ХАЙРУХУШИ ОХИРИН 

 
Мавлоно Ашўр Сафар таќрибан як-ду моњ 

пеш аз вафоташ ба назди Муњтарам омад. Хона-
аш дар ошёнаи чорум аст. Ман дарро занг зада 
гуфтам, ки Мавлоно дар поён туро интизор аст. 

– Барои он набаромадам, ки дар ошёнаи 
чорум боз таку даву гўсфандкўшї накунї, 
дар њамин љо чанд лањза суњбат кунем, ман 
Кўлоб рафта истодаам, - сарфи назар аз бе-
морияш шўхї мекард Ашўр Сафар. 

 
ЯНГЕТОН ХУРСАНД ШУД 

 
Муњтарам Ќутбї Киром ва Мастон Шера-

лиро, ки дар нашриёти «Адиб» њамроњ кор ме-
карданд, ба сайри дараи Камароб бурд. Дар 
рўди Камароб аз тўри Мирзоалии Рањмат ѓайр 
аз гулмоњї дигар чиз намебаромад. Фишори 
хуни Ќутбї Киром, ки баланд буд, ба асари 
гулмоњињо боз њам баландтар шуд. Баъди 
сўзанзанињо дар шифохонаи Ѓарм ўро ба як 
мошин хобонда, оњиста-оњиста ба Душанбе, ба 
хонааш оварданд. Мастон њангоми аз хонаи 
Ќутбї баромадан ба Муњтарам гуфт: 

– Худо нигоњ дорад, ањволаш вазнин, боха-
бар шудан даркор. 
Ин њол рўзи якшанбе буд ва рўзи душанбе 

Муњтарам барваќт ба кор шитофт, то фањмад ки 

ањволи Ќутбї чї тавр шуда бошад. Бинои наш-
риёт он ваќт дар километри нуњуми Душанбе, 
пањлуи Комбинати полиграфї воќеъ буд. 
Муњтарам дар истгоњ аз троллейбус фуромадан 
замон Ќутбиро дид, ки дастњо паси пушт дар 
пеши бинои нашриёт пасу пеш ќадам мезад. Ў 
Муњтарамро бо даст ишора кард, ки зудтар биё 
ва худ низ сўи ў шитобид. Њанўз то мулоќота-
шон 10-15 ќадами дигар монда буд, ки Ќутбї 
пурсид: 

– Мулло Муњтарам, боз кай Камароб мера-
вем? 

– Устод, ман хавотир, ки ањволатон чї шуда 
бошад, Шумо бошед... 

– Ман наѓз... янгетон шаб хурсанд шуд... 
Сањарї пурсид, ки боз кай Камароб меравед? 

 
МО МУРДЕМ, КИ… 

 
Дар охири солњои 80-уми асри гузашта 

Муњтарам дар нашриёти «Адиб» котиби таш-
килоти ибтидоии њизби Коммунист буд ва 
нависанда Мардон Раљаб муовини ў. Боре дар 
ваќти танаффуси нисфирўзї Муњтарам ва шо-
ир Одина Мирак шоњмотбозї мекарданд. 
Мухлисони њар ду шоњмотбоз болои сари онњо 
рост истода, гашти муносибро ба њар яке мас-
лињат медоданд. Мардон Раљаб, ки болои сари 
Муњтарам рост истода ўро мухлисї мекард, 
њар замон ба љои Муњтарам даст дароз карда, 

гашти навбатии ўро иљро мекард. Муњтарам аз 
шитобкории Мардон Раљаб норозиёна гуфт: 

– Сабр кунед, охир фикр кунем, гашт дуруст 
ё не. 

– Мо мурдем, ки Шумо фикр мекунед, -гуфт 
Раљаб Мардон  

 
МАОШ  

 
Дар нашриёт рўзи маош буд. Мастон Ше-

ралї ба куљое шитоб дошт, ки чанд маротиба 
ба утоќи муњосиб даромада, мехост зудтар 
маошашро гирифта, аз пушти кораш шавад. 
Рўз аз нисф гузашта бошад њам, рўйхати 
маош тайёр нашуда буд. Вай боз ба утоќи 
муњосиб даромада, барои ин бесабриаш аз 
сармуњосиб, ки як русзани тундмизољ буд, 
сарзаниш њам шунид. Боз чанд даќиќа дар ка-
бинет шишта, ба дањлез баромад ва бетоќато-
на ин сў-он сў ќадам задан гирифт. Вай дигар 
љуръат намекард, ки ба утоќи муњосиб даро-
яд. Мастон хост ба ягон воситаи дигар тайёр 
шудан ё нашудани рўйхати маошро фањмад. 
Бинобар ин вай дари утоќи Муњтарамро ку-
шода гуфт: 

– Чї шиштї, рав охир, маошата гир, маош 
дода истодаанд, - гуфт ў. 

– Ман њозир маошамро гирифта омадам, -аз 
чунин ѓамхории Мастон ба шубња афтода гуфт 
Муњтарам. 

– Рост? Э хайрияте, - гуфта Мастон пас гашт 
ва вориди утоќи муњосиба шуд. 
Баъди як даќиќа шўру ѓавѓои сармуњосиб аз 

дањлез низ шунида мешуд... 
 

ОМАДАГИЯМ БЕЊУДА ШУД 
 

Ќутбї Киром, муњаррири калони нашриёт, 
рўзи маош ба кор омад. Вале бо кадом сабабе он 
рўз маош нашуд. Вай дар утоќаш бо табъи хира 
менишаст. 

– Устод, чаро табъатон хира? -пурсид 
Муњтарам. 

– Омадагиям бењуда шуд,  
– Чаро? – боз пурсид. 
– Имрўз маош намешудааст, -гуфт Ќутбї. 
 

АЛАВМОН 
 
Муњтарам тирамоњи соли 1973 ба нашриёти 

«Ирфон» њамчун муњаррири хурд ба кор ќабул 
шуд. Баъди чанде хунукињо сар шуданд. Он 
ваќтњо печњоро бо ангишт гарм мекарданд. 
Собир Хољаев – сармуњаррири нашриёт аз ў 
хоњиш кард, ки то пайдо шудани алавмон ва-
зифаи ўро ба љо биёрад. Вай соати 4 субњ хеста 
дар 17 утоќи корї печњоро алав мемонд. То 
бањор алавмон пайдо нашуду ин вазифаро ў 
иљро кард.  

Дар суњбатњо ноширон мегуфтанд, ки но-
шири асосї бояд корро аз мусањњењї оѓоз 
намояд. 

– Ман аз алавмонї сар кардаам, -мегуфт ў. 
 

АЗ БЕКОРЇ 
 
Шариф Шараф, мудири шуъбаи тарљумаи 

адабиёти бадеї, ки Муњтарам дар њамин 
шуъба кор мекард, њар гоње, ки аз ў ањвол-
пурсї мекард, дар љавоб мешунид:  

– Наѓз, лекин кор нест.  
– Дирўз кор дода будам, -ку, -тааљљуб ме-

кард мудир.  
– Тамом кардам, муаллим. 
– Њама аз серкорї шикоят мекунанду ту аз 

бекорї, -мегуфт Шариф Шараф. 
 

5 000 ГРАММ КОНЯК ВА 50 ГРАМ 
ЧОЙИ ХУНУК 

 
Юсуф Акобиров нусхаи тасњењии пешаз-

чопии романи нави худро хонда ба нашриёт 
оварду ба муњаррираш Муњтарам гуфт:  

– Укољон, ман корректураро пурра хондам. 
Шумо нахонед њам, мешавад. Ба чопаш имзо 
кунед, зудтар ба чоп равад. 

– Наметавонам, муаллим, бояд онро як бор 
њамчун муњаррир хонам, баъд… 

– Гуфтам-ку, ягон хато надорад, агар хато 

ёбед, барои њар як хато ман 50 грамм коняк 
мегирам. 

– Ба њар њол, як бор мехонам. 
– Майлаш, хонед, њар ваќт ки тамом кардед, 

ман дар идораи «Садои шарќ» Шуморо мунта-
зир мешавам. 
Ў то бегоњ романро хонда, сад хато ислоњ 

кард. Бо ин 5 000 грамм коняк чи хел мекарда 
бошам, гўён китобро гирифту сўи идораи «Са-
дои шарќ», ки он ваќт дар бинои Иттифоќи 
нависандагон воќеъ дар кўчаи собиќ Свири-
денко љой дошт, роњ пеш гирифт.  
Юсуф Акобиров хатоњои китобашро то 

охир дида, дуруст, дуруст - гўён аз чойнике, ки 
чояш шояд нисфирўзї дам карда бошад, як пи-
ёла рехту ба ў дароз кард. 

 
ДАЪВАТ НАКАРДЕД… 

 
Ѓаффор Мирзо ба Муњтарам Њотам ва Аб-

дулвайси Азиз, муњаррирони китоби наваш 
гуфт: 

– Дигарон аз мансабашон тарсида, ба хонаи 
ман намеоянд. Шумо чаро намеоед? 

– Барои он ки ягон бор даъват накардаед, 
устод, -гуфт Муњтарам. 

ПАНЉ ШОРИ НАЃЗ 

 
Боре Њаќназар Ѓоиб аз Муњтарам пурсид, 

ки ман чи гуна шоирам? Муњтарам гуфт, ки 
агар бист шоири наѓз бошад, Шумо низ дар 
њамон шуморед. Ин сухан ба Њаќназар хуш 
наомад. Гуфт: Агар дањ шоири наѓз бошад 
Шумо дар њамон шуморед. Ин сухан низ ба 
Њаќназар хуш наомад. Муњтарам гуфт: -Агар 
панљ шоири наѓз бошад… Ў давоми суханаш-
ро нагуфта, Њаќназар дасташро бо ишораи 
«даст дењ» боло намуд. Онњо дастфишорї кар-
данд… 

 
РОНАНДАИ АСИЛ 

 
Муњтарам аз Афѓонистон баргашту як ГАЗ-

24-10 харида, баъди ба анљом расондани мак-
таби ронандагї ба паси рул нишаст. Боре мо-
шинсавор аз куљое ба хона омада, лањзае ни-
шаста буд, ки писараш Бењрўз аз пасаш ним 
халта картошка дар пушт, дар обу араќ тар ба 
хона ворид шуд.  

– Аво, чаро маро дар роњ нагирифтї, борам 
вазнин буд.  

– Дар куљо будї?  
– Дар сари гардиш, дар истгоњ.  
– Надидам, бачам, шояд одам бисёр буд?  
– Не, -гуфт Бењрўз, -худам танњо будам.  

– Шояд аз роњ дур будї, -боз пурсид ў.  
– Не, дар сари роњ будам, даст њам бардо-

штам.  
– Ту худат истода будї?  
– Худам. 
– Ронандаи асил дар роњ ба њар сў нигоњ 

намекунад, -гуфт Муњтарам, ки дар њаќиќат 
писарашро дар роњ надида буд… 

 
ОДАМИ КАЛОН 

 
Солњои Њукумати Шўравї дар магазинњои 

Душанбе гўшт камчин буд. Боре барои гуза-
ронидани маъракае гўшт лозим шуду Муњта-
рам аз як рафиќи соњаи савдояш кўмак хост. 
Рафиќаш ба ў суроѓаи магазинеро дода гуфт:  

– Он љо як яњудии гўштфурўши шинос до-
рам, назди њамон кас рав, ман таъкид мекунам, 
гўшт ёфта медињад.  
Савори мошини ГАЗ-24-10 ба назди мага-

зин рафт. Пеши магазин шишаї буд ва яњудии 
гуштфурўш аз чунин тамѓаи мошин, ки он 
ваќтњо дар Душанбе танњо 2-3 адад вуљуд 
дошт, фуромадани ўро дида, ба пешвозаш ши-
тофт. Ў муддаояшро гуфт. Гўштфурўш афсўс 
хўрд, ки њоло гўшт надорад, лекин њоло ба 
назди як ошнои дигари гўштфурўшаш мера-
ванду муддао иљро мешавад. Онњо ба назди 
маѓозаи калони Гастроном омада, аз дари 
ќафо вориди маѓоза шуданд. Яњудии дигаре 

дар он гўштфурўш буд. Аммо ў низ гуфт, ки 
гўшт надорад. Он гоњ яњудии њамроњи ў омада 
дањонашро ба гўши ошнояш наздик оварда 
нимшунаво гуфт:  

– Њой, ба ин кас гўшт ёфта дињед, ин кас 
одами калон, ГАЗ-24-ашон њай!  
Фурўшанда дари яхдони калонро кушода, 

як линги говро баровард. 
 
МУЊТАРАМ, БА ШУМО ЧЇ ЛОЗИМ? 

 
Рўзњои авввали њамчун тарљумон ифои ва-

зифа намуданаш дар Кобул Муњтарам боре 
барои тамошо ба дўконе даромад. Дўкондор 
ўро бо чењраи кушод пешвоз гирифта, муњта-
рам, ба Шумо чи лозим? – гўён пурсид. 

– Шумо маро аз куљо мешиносед? – бо 
тааљљуб суол кард ў. 

– Ман Шуморо намешиносам, -гуфт дар 
љавоб дўкондор. 

– Охир Шумо маро бо номам садо кардед. 
Номи ман Муњтарам аст. 

– Мо њар ношиносро муњтарам гуфта, му-
рољиат мекунем, -гуфт дўкондор. 
Баъд борњо дар Кобул ношиносњо ўро 

муњтарам гуфта мурољиат мекарданд, ки ў ди-
гар њайрон намешуд.  

АЗ АСКАЛОН МЕШАМ 

 
Дењаи зодгоњи Муњтарам дар Рашт Аскалон 

ном дорад. Дар шимоли Афѓонистон ќаряе ва 
дар Урдун низ бо њамин ном шањре вуљуд до-
ранд. Аскалони Урдунро Арўс-ас-Шом низ 
мегўянд. Солњое, ки дар Кобул ба њайси 
тарљумон кор мекард, боре ба як дўконе, ки аз 
роњи муќаррарї дуртар воќеъ будаву ба он љой 
рафтани мутахассисони шўравї мумкин набуд, 
барои харидани китобе рафт. Он солњо њатто 
дар маркази Кобул бехавф гаштан имкон 
надошт. Дар пањлуи дўкон ду шахси 
шубњанок, ки аз мухолифини њукумати Кобул 
буданашон яќин буд, ўро нигоњ доштанд. Ў 
чашмони сабз ва чењраи сафеди ба сурхї моил, 
ки дорад, аксаран ўро рус ё аз халќњои авру-
пої мепиндоранд. Он ду нафар ба забони ши-
кастаи русї аз куљо буданашро пурсиданд ва ў 
ба дарї љавоб дод, ки «Валлоњ, нафомидум, ки 
чї меген». Яке аз онњо боз пурсид, ки «Урусї 
нестї, аз куљостї?». 

– На хайр, аз сафањоти шимол астум. Аз 
Аскалон мешам.  

– Чи харбузањои ширине дорад Аскалон, 
буру бахайр, -гуфт яке аз онњо. 

АКОИ ЃАМГИН 

 
Муњтарам дар нашриёти «Адиб» бо нави-

санда Шодї Њаниф чанд муддат дар як утоќ 
менишаст. Боре соат панљ шуду Шодї Њаниф 
хайрухуш карда рафт. Муњтарам дастнависеро 
бояд ољилан хонда, фардо ба чоп месупорид. 
Бинобар ин баъди соати панљ дар утоќ монда, 
саргарми тањрири дастнавис шуд. Њамин ваќт 
занги телефон баланд шуд. Гўшаки телефонро 
гирифта «алло» гуфт.  

– Салом, акои Шодї, -шунида шуд овози 
хонуме.  

– Акои Шодї чанд даќиќа пештар баромада 
рафт, кор тамом шуд, -посух дод ў ва гўширо 
фурў гузошту саргарми тањрири дастнавис 
шуд. Баъди чанд лањза бори дигар садои теле-
фон баланд шуд, ки њамон хонум боз акои 
Шодиро мепурсид.  

– Гуфтам-ку, акои Шодї чанд лањза пеш 
баромада рафт, фардо занг занед, меоянд.  

– Шумо кї мешавед? -пурсид он хонум, ки 
маълум буд, майли суњбат кардан дошт.  

– Шумо маро намешиносед, -гуфт ў.  
– Хайр, биёед, шинос мешавем, Шумо но-

матонро гўед, ман њам мегўям, камтар суњбат 
мекунем.  

– Мебахшед, кори ољил дорам, њоло наме-
тавонам, ягон ваќти дигар, -гуфт ва гўширо 

гузошту чанде ба андеша фурў рафт. Занги те-
лефон дафъаи сеюм баланд шуд. Тахминаш 
дуруст баромад. Боз њамон хонум.  

– Медонам, Шумо акои Шодї њастеду бо 
ман шўхї карда истодаед.  

– Гуфтам-ку, -бо итоб гуфт ў, -ман акои 
Шодї нестам, он кас рафтанд, фардо меша-
ванд…  

– Рост, Шумо акои Шодї не, -гуфт хонум, - 
Шумо акои ѓамгин будаед… 

 
ПУЛИ ГАЗАКРО ДИЊЕД 

  
Муњтарам соли 1998 ходими њафтавори 

«Адабиёт ва санъат» буд. Ў ва дигар ходимон 
он ваќт бо сабаби аз маблаѓ танќисї кашидани 
идора бе маош кор мекарданд.  
Рўзе дар утоќи кориаш нишаста буд, ки 

Масъуд Муллољонов ба назди ў даромада гуфт: 
– Укољон, як илтимос, ман нафаќапулї ги-

рифтам, рафта як шиша биёред, њардуямон 
камтар шишта, сўњбат кунем. -Ва ў аз љайбаш 
як ќабза пул (пулњои беќурби то сомонї) баро-
варда, њаждањ дона садсумї њисоб карда, ба 
дасти ў дод.  
Як шиша араќ он ваќт як њазору њаштсад 

сўм буд. Бинобар ин ў гуфт: 
– Устод, ин пули араќ, пули газак чї? 
– Пули газакро худатон тиед-да! -гуфт 

Масъуд-ако. 

Ба бозори Баракат рафта, як шиша араќ ва, 
аз њисоби худаш, дар севуним њазор якчанд 
дона самбўса, кабудї, нон ва чакка гирифт.  
Баъди тамом шудани шиша ва газак 

Масъуд-ако гуфт: 
– Як шиша кам будааст, уко, маед, рафта 

боз як шишаи дигар биёред. - Ва ў ба пул шу-
мурдан оѓоз кард. 

– Ако, ин дафъа Шумо пули газакро дињед, 
шишаро ман худам мегирам, - гуфт ў. 

  
ЊОФИЗ ВА МУЊТАРАМ  

 
Муњтарам Њотам ва Ширин Бунёд бо якдигар 

ѓоибона шинос бошанд њам, якдигарро аз 
наздик надида буданд. Онњо бори аввал дар Ит-
тифоќи нависандагон бо њам вохўрда, аз 
зиндагї аз шеъру шоирї, аз бузургон ва ѓайра 
сўњбат мекарданд. Ширин Бунёд бештар аз Хоља 
Њофиз ва ѓазалиёти ў њарф мезад. 

– Ба ин байт таваљљўњ кун, хеле олист, - гуфт 
Ширин ва хонд: 

 
Њасад чи мебарї, эй сустназм, бар Њофиз, 
Ќабули хотиру лутфи сухан худодод аст. 
 
– Бале, олї, -гуфт Муњтарам, -њазрати Њо-

физ дар баробари лисонулѓайб ва малакутї 
будан як шоири заминї низ њаст, аммо ман 
бештар ба љанбаи пешгўии шеъри ў ќоилам. 

Масалан, вай маро таќрибан њафтсад сол пеш 
аз ин дар як байташ зикр намуда, раќиби худ 
хондааст. 

– Чї хел, чї хел? -бо тааљљуб пурсид Ши-
рин.  
Муњтарам гуфт: 
 -Гўш кун: 
 
Ман арчи дар назари ёр хоксор шудам, 
Раќиб низ чунин муњтарам нахоњад монд. 
 
Чашмони њайрони Ширин зуд-зуд мижа ме-

заданд... 
 

БО ТАКСЇ РАВЕД 
 
Боре Максим Карено дар як мањфили адабї 

дар театри ба номи А.Лоњутї шеър хонда, хеле 
руњбаланд шуду баъди анљоми мањфил дар 
сањни театр Муњтарам Њотам ва Рањмат 
Назриро дида гуфт:  

– Афсўс, ваќт надорам, ки бурда зиёфататон 
дињам, мана инро гиреду рафта садтагї кунед, 
-гўён садсўмаеро ба онњо дароз кард.  

– Мо аз ин корњо (яъне аз нўшидан) пиёда, -
гуфт Рањмат Назрї. 

 – Набошад бо таксї равед, -њозирљавобї 
кард Максим. 

ГУРЕХТАН ОСОНТАР ШАВАД 

 
Солњои донишљўї яке аз духтарони до-

нишљў бемор шуд. Дугонањои њамсабаќаш ба 
аёдати ў рафтанї шуда, азбаски хонаи дугона-
ашон берун аз шањр буд, аз Муњтарам хоњиш 
карданд, ки онњоро њамроњї намояд. Онњо аз 
автобус фаромада, ба дењаи њамсабаќашон нав 
ворид шуда буданд, ки аз канори роњ як саги 
калони бадњайбат њаф-њафкунон ба сўи онњо 
њамла кард. Духтарон тарсида гурехтанї шу-
данд, аммо Муњтарам борхалатањои дасташро 
ба онњо дода гуфт, ки нагурезанд ва худ пеш 
баромад. Ќасд кардагї барин дар наздикињо 
на санге буду на чўбе. Вале саг якбора истода, 
ќафо гашту рафт. Духтарон хушњол шуда, ба 
таърифи ў даромаданд. Яке аз онњо пурсид:  

– Агар саг њамла мекард, чї кор мекардї? 
– Чї кор мекардам? -пурсид ў, ки таърифро 

чандон хуш надошт. -Борхалтањоро барои он 
ба шумо додам, ки гурехтан осонтар шавад. 

 
МУЊТАРАМ ЊОТАМЇ ВА  
МУЊТАРАМ ХОТАМЇ 

 
Дар сафари як њайати парламентї ба 

љумњурии Исломии Эрон вакили Маљлиси 
намояндагон Усмонљон Ѓаффоров ва Муњтарам 
Њотам низ шомил буданд. Њангоми сўњбатњо 

Усмонљон Ѓаффоров ба эронињо дар бораи ши-
носоияш бо президенти собиќи Эрон Муњаммад 
Хотамї ёдоварї мекард. Ў Муњаммад Хотамиро 
муњтарам Њотамї мегуфт. Боре ў ба Раиси 
фарњангистони забон ва адабиёти форс гуфт:  

– Ман дар Хуљанд бо собиќ Раиси љумњури 
шумо муњтарам Њотамї сўњбати љолибе до-
штам.  
Ва баъдан Муњтарамро, ки дар суњбат 

иштирок дошт, шинос намуда илова кард: 
– Ин кас њамсафари мо, шоир - Муњтарам 

Њотамї… 
 

МУЊТАРАМ - ШОИРИ РУС 
 
Муњтарам солњои дар Љумњурии Демократии 

Афѓонистон ба њайси тарљумон кор карданаш 
боре ба рухсатї ба Душанбе омад. Он солњо му-
тахассисон ва тарљумонњои шўравї дар Афѓони-
стон аксаран риш мемонданд. Ў низ бо риши 
зарду сурхаш дар Душанбе боре ба Иттифоќи 
нависандагон рафт. Дар назди даромадгоњи би-
нои Иттифоќ Бозор Собир ва ду-се нависанда 
мунтазири Љалол Икромї буданд, то ў низ биёя-
ду онњо ба як мулоќот бираванд. Аммо аз ваќти 
ваъдагї чанд муддат гузашта бошад њам, аз 
Љалол Икромї дарак набуд. Бозор Собир гуфт: 

– Дигар мунтазир намешавем. Муњтарам, ту 
њам шоирї. Биё, ба љои Љалол Икромї ту ме-
равї. 

Онњо ба мошин нишаста ба яке аз мак-
табњои воќеъ дар мањаллаи 101 омаданд, ки 
дар он љо муаллимони мактабњои ноњияи со-
биќ Фрунзе онњоро алаккай интизорї мекаши-
данд. 
Бозор Собир суханронї ва шеърхонї наму-

да, дар охир гуфт: 
– Њоло сухан ба як шоири рус аз Масков, ки 

шеърњои маро ба русї тарљума кардааст, дода 
мешавад… - ва ў бо табассум ба сўи Муњтарам 
нигариста «Пожалуйста, Вам слова» гуфт. 
Ў аз љой хеста каме гаранг шуд, вале зуд 

худро ба даст гирифта ба забони тољикї гуфт: 
– Ман шеърњои устод Бозор Собирро ба за-

бони русї тарљума кардам, ин шеърњо ба ман 
чунон хуш омаданд, ки чанде аз онњоро аз ёд 
кардам, - ва ў ду-се шеъри Бозор Собирро аз ёд 
хонд. 
Дар толор садои кафкўбї баланд шуд. Њама 

ањсан мегуфтанд. Ваќте мулоќот ба охир 
расид, як-ду нафар њамсабаќони давраи до-
нишгоњияш, ки дар ин ноњия муаллим буданд, 
ўро шинохта ба наздаш омада, бо тааљљуб 
њаќиќати њол пурсиданд. 

– Устод маро дар њолати ногувор мононд, 
дигар илољ набуд, - љавоб дод ў. 

ЊАМА МЕШИНОСАНД 

 
Набераи панљсолааш Манўшон ба Муњта-

рам гуфт: 
– Бобољон, дар телевизор њама шуморо ме-

шиносанд-а? 
– Чї хел? – пурсид. 
– Њама аввал номи Шуморо ба забон меги-

ранд-ку?! 
 

РАФИЌ ЊОТАМОВ… 
 
Муњтарам солњои донишљўияш дар До-

нишгоњи омўзгорї дар мањфили шеъри назди 
Иттифоќи нависандагон иштирок мекард. 
Устод Боќї Рањимзода роњбари мањфил ва 
Камол Насрулло сардори мањфил буд. Он ваќт 
навќаламон њанўз якдигарро наѓз намеши-
нохтанд. Боре њангоми ба поён расидани 
мањфили навбатї Камол Насрулло гуфт: 

– Дафъаи оянда дар мањфиламон шеърњои 
Муњтарам Њотамовро мебинем. 
Љўрабой Њошимї аз љой боло шуда ба Ка-

мол Насрулло гуфт: 
– Биёед, дар мањфиламон расмиятро як сў 

монем. Чї лозим Муњтарам Њотамов гуфтан, 
њамту рафиќ Њотамов гўед, кифоя… 

ПУЛИ ТАКСЇ 

 
Муњтарам боре њамроњи чанд рафиќаш дар 

тарабхона менишастанд. Баъди муддате яке аз 
онњо У… аз таъсири шароб маст шуд. Муњта-
рам ўро бо такя ба сари кўча оварду таксиеро 
дошта, ронандаро таъкид кард, ки ўро то 
назди хонааш бурда расонад. Пули роњро низ 
ба дасти ронанда дод. Баъди гашта ба сари 
миз омадан дигар рафиќон гуфтанд, ки пули 
роњро ба дасти худаш медодї, бењтар буд. Ро-
нанда, агар беинсоф бошад, боз аз ў пул меги-
рад.  

– Рост, -гуфт Муњтарам, -ман њозир ба те-
лефони мобилиаш занг зада, таъкид мекунам, 
ки дубора пул надињад.  
Баъди лањзае овози У… шунида мешуд, ки 

на худ чизе равшан мегуфт ва на суханро ме-
фањмид. Баъд овози нимѓурмаи ў шунида шуд, 
ки мегуфт:  

– Мма-а-ку-у ч-чї ммеган?  
Баъд овози ронанда шунида шуд, ки гуфт:  
– Рафиќатон чизеро намефасњмад, ба ў чї 

расонам?  
– Ба ў гўед, ки ман пули роњро ба Шумо до-

дам, дигар пул надињад, -гуфт Муњтарам. 

ДАР МАЉЛИС 

 
Муњтарам бо Абдулмаљид Достиев, ки он 

ваќт муовини якуми Раиси Маљлиси намо-
яндагон буд, дар сањни њавлии Маљлиси Олї 
суњбат мекарданд. Телефони мобилии Достиев 
занг зад ва ў телефонро ба гўшаш нињода гуфт:  

– Мо њоло дар Маљлисем, баъд занг мезанам. 
Муњтарам бо тааљљуб ба ў нигарист. 
– Ман дурўѓ нагуфтам, -сабаби њайрати 

Муњтарамро фањмида гуфт Достиев. – Мо дар 
Маљлиси Олием-ку?! 

 
ПАНЉ СОЛ ВА БИСТУПАНЉ СОЛ… 

 
Нодир Шанбезода дар нашриёти «Ирфон» 

кор мекард. Боре дар омади суњбат Нодир 
Шанбезода гуфт, ки ман њоло ба шаст дарома-
дам, боз панљ соли дигар умр бинам, кифоя.  
Ин гап дар хотири Муњтарам наќш баст ва 

ў њисоб мекард, ки чи тавр Нодир Шанбезода 
ба шаступанљ, њафтод, њафтоду панљ, њаштод 
даромада, аз он њам гузашт… 
Баъд писари шодравон Шанбезода Њайрат 

ба нашриёт ба кор омад. Ў њар замон аз 
Муњтарам сигарет мепурсид. Рўзе гуфт:  

– Љўра, ман ба шаст даромадам, њамагї шо-
яд 10 соли дигар умр бинам. Бинобар ин ту 
маро то охири умрам бо сигарет таъмин кун. 

– Худорањматї падарат панљ сол гуфта, 25 
сол умр диданд, -гуфт ў. 

 
ДАР ИН ШАЊРИ КАЛОН 

 
Њайрат Шанбезода аз Муњтарам сигарет 

мепурсид. Ў ќуттии сигаретро кушода муроот 
мекард. Њайрат мегуфт:  

– Се-чор дона гирам. Дар ин шањри калон 
туро боз аз куљо меёбам?! 

 
ТАШВИШ НАКАШАНД,  

ХУДАМ МЕОЯМ 
 
Мавлоно Ашўр Сафар Ќутбї Киром, Ма-

стон Шералї ва Муњтарам Њотамро ба 
мењмонї ба Кўлоб даъват кард. Аммо њељ фур-
сати муносиб даст намедод, ки онњо якљоя ба 
Кўлоб раванд. Баъди муддати зиёд онњо ањд 
карданд, ки њафтаи оянда ба Кўлоб мераванд. 
Ман низ, ки њамроњашон дар нашриёт кор ме-
кардам, њар њафта барои аёдати падару модар 
ба Кўлоб мерафтам. Ин дафъа Ќутбї Киром 
ба ман гуфт, ки ба Мавлоно салом гўед ва ра-
сонед, ки њафтаи дигар њатман Кўлоб меравем.  
Рўзи душанбе ман аз Кўлоб баргаштам ва 

ба онњо гуфтам:  
– Мавлоно гуфтанд, ки ташвиш накашанд, 

њафтаи дигар Душанбе худам меоям.  

КИСТ ОН АБЛАЊ? 

 
Боре кормандони нашриёт аз Муњтарам 

хоњиш карданд, ки барояшон аз Ѓарм картошка 
биёрад. Вай аз хољагии дењаи худашон таќрибан 
дањ тонна картошка овард. Мудири анбор 
Ќадриддин, ки њамсинфи мактабиаш буд, мо-
шинро бо картошкаи хуб бор карда, аз њисоби 
худаш боз дусад килло туњфа дода буд. 
Дар сањни нашриёт кормандон банавбат кар-

тошкаро дар халтањо пур карда, дар тарозу бар-
мекашиданд ва пулашро дода, гирифта мебур-
данд. Кормандони идорањои «Пионери Тољики-
стон», «Машъал», «Хорпуштак» низ ки дар як 
бино воќеъ буданд, аз њамин њисоб картошка 
мегирифтанд. Дар охир маълум шуд, ки пули 
таќрибан дусад килло картошка намерасад. 
Охир чї хел? Бояд пули дусад килло картошкаи 
туњфашуда зиёд бошад, аммо баракс, намерасад. 
Фарзияњо њар хел буданд, вале чунин хулоса 
шуд, ки чанд нафар халтањои картошкаро ба та-
розу барнакашида гирифта бурдаанд. Дусад 
килло картошка 20 тинї 40 сўм мешуд. Аз ходи-
мони нашриёт яксумї љамъ карда пули картош-
каро доданд, аммо ўро алам мекард, ки кадом 
аблањ ин корро карда бошад? 

– Ман яктоашро медонам, -гуфт Њайрат 
Шанбезода, ки ў низ чанд халта картошка ги-
рифта буд. 

– Кист он аблањ? -мепурсид њар замон аз ў. 
– Як зиёфат дињї, мегўям, -мегуфт Њайрат. -

Лекин худам танњо не, якчанд кас мешавем. 
– Майлаш, то ки ман адаби он аблањро 

дињам. 
Як рўз Муњтарам Њайрат ва чанд њамкори 

дигарашро зиёфат доду пурсид:  
– Хайр, ку бигў, кї будааст он аблањ? 
– Ман, -гуфт Њайрат Шанбезода. 
 

ЌУТБЇ КИРОМИ НОЗАНИН 
 
Ќутбї Киром ва Мастон Шералї шоњмот 

бозї мекарданду Муњтарам Њотам тамошобин 
буд. Ваќте Ќутбї бозиро мебурид, ќаноатман-
дона мегуфт: 

 
Ќутбї Кироми нозанин, 
Бозета бин, бозета бин. 

 
Ва ба ў рў оварда мегуфт: 
– Ту њам чизе бигў: 
Ў мегуфт: 

 
Ќутбї агар ќутбї кунад, 
Мастона дар ќуттї кунад. 
 

Агар бозиро Мастон мебурид, ў низ бо 
хушњолї мегуфт: 

Мастона бин, Мастона бин, 
Ин Рустами Дастона бин. 

 
– Муњтарам ту бигў. 
 

Мастон, ки дар бозї шавад, 
Ќутбї аз ў розї шавад, -мегуфт ў. 

 
– Не, -мегуфт, Мастон,  
 
-Мастон агар мастї кунад,  
 Ќутбира дар пастї кунад. 
 

МАКТУБИ ШАРОФ РАШИДОВ  
БА МУЊТАРАМ ЊОТАМ 

 
Соли 1982 Муњтарам њамчун мудири 

шуъбаи тарљумаи нашриёти «Адиб» барои 
шартнома бастан бо маќсади нашри асарњои 
адибони љумњурињои бародари собиќ Шўравї 
ба Расул Ѓамзатов, Ќайсин Ќулиев, Чингиз 
Айтматов, Олжас Сулаймонов, Шароф Раши-
дов ва дигарон се нусхагї шартнома ва макту-
би ќолабие фиристод. Дар мактуб ба њамаа-
шон яксон гуфта мешуд, ки шартномањоро им-
зо карда, ду нусхаашро ба нашриёт вопас фи-
ристонанд. Аз љумла нашри тарљумаи асари 
Шароф Рашидов «Зўртар аз бўрон» ба наќша 
гирифта шуда буд. Баъди чанде аз онњо пасо-
пеш чанд љавоб ворид гардид. Аксаран ду 

нусха шартномаро фиристода, чизе њам наме-
навиштанд. 
Як рўз дар утоќи кориаш нишаста буд, ки 

ўро ба назди директори њамонваќтаи нашриёт 
Абдуљалил Воситзода даъват карданд. Ў вори-
ди утоќи директор шуда, дид, ки як шахси 
нимнизомї таппонча дар бар, директор ва 
сармуњаррири нашриёт нишастаанд. 

– Ба рафиќ Шароф Рашидов мактуб 
навишта будед? -пурсид Воситзода. 

– Бале, мисли дигар муаллифон, барои им-
зои шартнома. 
Ў ва сармуњаррир мехостанд чизе бигўянд, 

вале дар њузури шахси низомипўш истињола 
карданд. Баъд он шахс аз портфелаш лифофаи 
калони ѓайримуќаррариеро баровард ва 
Муњтарам ба санади махсусе имзо карда, ли-
фофаро гирифт. Дар болои лифофа суроѓаи 
нашриёт ва ба Њотамов Муњтарам навишта 
шуда буд. 
Муњтарам мактуби Шароф Рашидовро хон-

да мутаассир шуд. Мактуб мисле ки ба як шах-
си наздик иншо шуда буд. Дар баробари мин-
натдорї ба Муњтарам њамчунин, нисбати 
халќи тољик суханони самимие навишта шуда 
буд. Дар охир Шароф Рашидов Муњтарам Њо-
тамро ба Тошканд ба мењмонї даъват мекард.  
Баъд сармуњаррир бо сарзаниш барои дигар 

мустаќиман ба Шароф Рашидов мактуб 
навиштан ба Муњтарам иљозат надод. Ў баъди 

нашри китоби «Зўртар аз бўрон» ба Шароф 
Рашидов ду нусха китоб ирсол намуд. Вале 
Шароф Рашидов, мисле ки асли воќеаро 
фањмида бошад, дигар чизе нанавишт…  

 
БА ЉОИ ХУДАМ 

 
Муњтарам мар нашриёти «Адиб» муњаррир 

шуда, кор мекард. Боре ўро ба Радиои 
љумњуриявї барои кор даъват карданд. Вай 
назди директор Абдуљалил Воситзода дарома-
да, рухсат пурсид.  

– Не, уко, Шумо ба худамон лозим. Сабр 
кунед, ба вазифаи болотар мегузаронем. 
Баъди чанде ўро муњаррири калон таъин 

карданд. 
Боз пас аз чанд муддат ўро ба вазифаи 

љонишини муњаррири рўзномаи њамонваќтаи 
љавонон даъват намуданд. Воситзода ин дафъа 
ўро ба вазифаи мудири шўъбаи тарљумаи 
адабиёти бадеї гузаронд.  
Ин дафъа ба Шўрои вазирон ба кор даъват 

карданд. 
– Чї кор кунам, ин дафъа ба љои худам 

таъин кунам? -њазломез пурсид Воситзода. 
Вале ў баъди фурсати кутоње барои кор ба 

Љумњурии Демократии Афѓонистон ба кор 
рафт.  

ЯК БОРИ ДИГАР НАЌЛ КУНЕД 

 
Абдуљалил Воситзода, директори њамон-

ваќтаи нашриёти «Адиб» бисёр сигарет мека-
шид. Њар ки дар бораи зарари сигарет ба ў чизе 
мегуфт, сахт меранљид. Боре Муњтарам дар як 
рўзнома дар бораи як мўйсафеди 128-солае аз 
Бразилия хабаре хонда буд, ки шуѓли дўстдо-
штаи он мўйсафед дар пайрањаи љангалї ќадам 
зада сигарет кашидан будааст. Духтурон ўро 
муоина карда, сигарет кашиданро манъ меку-
нанд. Баъди чанде мўйсафед бемор мешавад. 
Духтурон ноилољ ўро дубора барои сигарет-
кашї иљозат медињанд. Воситзода сари њар чанд 
ваќт аз ў хоњиш мекард, ки њамон наќлро такрор 
кунад. 
Агар ќањри Воситзода меомад, сурх мешуд, 

асабонияташ зоњир мегардид. Рўзе Муњтарам 
аз назди бинои нашриёт гузаштанї буд, Восит-
зода ўро ољилан ба назди худ љеѓ зад. Ў бо се-
чор нафари дигар рост истода суњбат мекард. 

– Њотамов, -гуфт ў, -илтимос њамон наќла-
тонро як бори дигар гуфта дињед. 
Вай наќлро такрор кард. Воситзода љониби 

як њамсуњбаташ рў оварда гуфт: 
– Дидед, садќаи одам шавед Шумо! Касал 

мекунад, саратони шуш мекунад. Њељ бало 
намекунад. 
Ва асабонияташ дур шуд. 

АХМЕДОВ ГУФТ 

 
Муњтарам нав ба нашриёт ба кор омада 

буд. Мастон Шералї ва Ќутбї Киром низ дар 
нашриёт кор мекарданд. Солњои 74-75 асри 
гузашта, дар маѓозањо фурўши машруботи 
спиртї мањдуд буд. Ќутбиву Мастон баъди 
анљоми кор дар утоќи кориашон нишаста ба 
ќавле садтагї мекарданд. Дар назди бинои 
нашриёт, воќеъ дар кўчаи Шевченко маѓозае 
вуљуд дошт, мутобиќи рељаи муайян шароб 
мефурўхт. 
Ќутбї ба Муњтарам панљсўмае медод, ки аз 

маѓоза як шиша шароб ва нону њасиб биёрад. Бо 
таъкиди Ќутбї њар дафъа Муњтарам ба 
фурўшанда мегуфт, ки «Ахмедов гуфт». 
Фурўшанда андешамандона шишаеро пинњонї 
ба рўзномаи куњна печонда, ноаён ба дасти ў ме-
дод. Ў низ худ њайрон мешуд, ки ин Ахмедов 
кист, ки фурўшанда, аз шунидани номаш бема-
мониат шароб медињад. Як рўз аз Ќутбї пурсид: 

– Устод, њамин Ахмедов кист? 
– Ман аз куљо донам? -гуфт Ќутбї. 
 

ЉАНЉОЛ - БАЪДИ МАОШ 
 
Муњтарам ва Раљаб Мардон сари масъалае 

бахс карда, гапашон гурехту ќањрї шуданд. 
Айби Раљаб Мардон шуда буд ва ў мехост ба 

воситае ин ранљишро аз дили ў барорад. Рўзе 
баъди кор хост ба мошинаш нишаста хона ра-
вад. Аз дур дид, ки касе дар мошинаш ниша-
стааст. Дар њавлии нашриёт аксар ваќт мо-
шиндорон дари мошинњошонро мањкам наме-
карданд. Дид, ки Раљаб Мардон. Чизе нагуфта 
ба мошин нишасту онро ба њаракат даровард. 
Хонаи Раљаб Мардон дар наздикии хонаи 
Муњтарам буд ва ў то он љое, ки роњи хонањо-
шон људо мешуд, омада истод. Яъне он тара-
фаш худат рав. Вале Раљаб Мардон бо ан-
гушташ роњи хонаашро нишон дод. Яъне ин 
тараф њай кун. Ў то назди дањлези Раљаб Мар-
дон омаду истод. Яъне марњамат фуро. Мар-
дон Раљаб лањзае хомўш нишасту гуфт: 

– Хона намедаромадагї номард. 
Ў мошинро канортар гузошту аз дунболи 

Раљаб Мардон ба хонааш даромад. Ду ќадањи 
аввал бесухан буд. Њар гуна нуќлњо, нўшо-
кињои шифобахш ва ѓайраву ѓайра суњбати 
онњоро тафсонд. 
Рўзи дигар сањарї ба кор омада, аз Раљаб 

Мардон пурсид: 
– Боз кай љанљол мекунем? 
– Сабр кун, маош шавад, -гуфт Раљаб Мар-

дон дар љавоб. 

ТАЃОЯТ НАЃЗ 

 
Як хешованди њамсари Муњтарам дар 

шифохонаи Ќаряи боло хоб буд. Њамсараш 
гуфт: 

– Таѓоямро як бор хабар мегирифтї, хуб 
мешуд. Имрўз ё пагоњ љавоб мешавад. 

– Майлаш, бегоњї ягон хўрок тайёр кун, ме-
равам хабараш мегирам, -гуфт ў. 
Вай бегоњї дар як зарф, ки барои се-чор кас 

басанда буд, хўрок гирифт ва аз миёни боѓи 
мањаллаи 102 пиёда убур намуда, мехост бо 
маршруткаи 8 ба шифохонаи Ќаряи боло ра-
вад. Аз пешаш Раљаб Мардон баромад, ки дар 
дасти ў низ чизи коѓазпече буд. Вай чун нияти 
Муњтарамро фањмид, гуфт, ки ўро њам як хе-
шовандаш дар хона мењмон шудааст ва ў ба-
рои шароб маѓоза рафта буд.  

– Лекин биё, гумуш кун, њардуямон дар бехи 
як дарахт мешинем.  

– Медонї, ки ман кайњо боз наменўшам. 
– Хайр, биё шинем, майлаш нанўш. 
Раљаб Мардон бо як даст аз банди дасти 

Муњтарам сахт дошта, мисле ки гўё њоло ў 
рањо ёфта мегурехта бошад, ба шишаи дасташ 
ва зарфи хўроки дасти Муњтарам њарисона ни-
гоњ мекард. 

– Охир, ин касалї таѓои занам мешавад, дар 
хона чї мегўям? 

– Бигў, ки љавоб шуда рафтааст. 
Муњтарам њар бањона пеш меовард, аммо аз 

њама халос мешавию аз Раљаб Мардон не…  
Сарпўши зарфи хўрок њам вазифаи ќадањро 

ба љо меоварду њам вазифаи косаро.  
– Таѓоят наѓз, -гуфт Муњтарам ба њамса-

раш, бо зарфи холї ба хона баргашта. – 
Иштињояш њам наѓз. 

 
БЕЧОРА ФИЗИКЊОВУ ХИМИКЊО 

 
Боре академик Ѓиёсуддин Меърољов, вар-

зишгар Маъдї Саъдї ва Муњтарам Њотам як 
рухсатиашонро дар Ѓарм гузарониданд. Ака-
демикро њар рўз ду-се љо ба мењмонї даъват 
мекарданд. Баъди њар як мењмонї ба Муњта-
рам нимшўхиву нимљиддї мегуфт: 

– Дидї? 
Рўзе як мухлиси Муњтарам ўро ба мењмонї 

даъват кард. Баъди зиёфат ў низ бо њамон 
оњанг ба академик рў оварда гуфт: 

– Дидї? 
– Њоло низ дар диёри мо якта-нимта ќадри 

шеъру суханро мефањмидагї њаст. Ман њайро-
нам, ки бечора олимони физикаву химияро 
ягон кас суроѓ мекарда бошад? – бо њайрат 
гуфт Меърољов. 

ВАЙРОН НАШАВ 

 
Мастон Шералї њар замон ба Муњтарам 

мегуфт: 
– Илтимос, њамин ту вайрон нашав! 
Ќутбї мегуфт: 
– Бо мо бошаду вайрон нашавад? 
 

НОМ ВА ТАХАЛЛУС 
 
Тахмин соли 1975 буд. Мудири шуъбаи 

тарљумаи адабиёти бадеии нашриёти «Ирфон» 
(он ваќтњо «Адиб» вуљуд надошт) Шариф Ша-
раф Муњтарамро ба утоќи кориаш даъват кар-
да, ба устод Сотим Улуѓзода, ки романи «Дон 
Кихот»-и Мигел де Сервантес ва «Достони 
Уленшпигел»-и Шарл де Костерро тарљума 
карда буд, муаррифї кард: 

– Ин кас Муњтарам. «Достони Уленшпи-
гел»-ро барои тањрир ба њамин кас супоридем. 
Муњаррири наѓз. 

– Бисёр хуб, -гуфт устод Улуѓзода. -
Муњтарам ном ё тахаллусатон? 

– Номам, -гуфт Муњтарам. 
– Тахаллусатонро низ Муњтарам гўед, -

маслињат дод устод. 
– Хуб, устод, -гуфт Муњтарам ва то имрўз 

ному тахаллусаш њамин аст. 

ШОИРИ НАЃЗ ВА ЉАВОН 

 
То соли 1988 ду маљмуаи ашъори Муњтарам 

ба нашр расида бошад њам, барои ба узвияти 
Иттифоќи нависандагон ќабул шудани ў як-ду 
шоири бонуфуз муќобилат мекарданд. Њамон 
сол, боре барои дидани як рафиќаш ба бинои 
Иттифоќи нависандагон омад. Дар ошёнаи 
дуюм ба устод Бозор Собир тасодуфан вохўрд. 
Бозор, ки хеле ошуфтахотир менамуд, њатто ба 
саломи ў алек нагирифта, ягон калима њам 
нагуфта, аз банди дасташ дошту ба утоќи ко-
рии Раиси њамонваќтаи Иттифоќ Муъмин 
Ќаноат овард. 

– Шоири наѓз њам гўед, њамин кас, шоири 
љавон њам гўед, њамин кас, агар не гўед, дигар 
нест, -гуфт устод Бозор Собир. 
Баъд маълум шуд, ки сари масъалаи ќабули 

шоирони љавони боистеъдод байни Бозор Со-
бир ва Муъмин Ќаноат чанд лањза пеш бањсе 
шудааст...  

 
УСТОД ТАШНА МОНДАГЇ 

 
Боре устод Лоиќ, нависанда Љонибек Ако-

бир ва Муњтарам Њотам сафари Маскав карда, 
њар се дар як њуљраи мењмонхона љой меги-
ранд. Шаб устод Лоиќ хеле сахт хуррок каши-
да, шариконашро хоб рафтан намемонад. 

Онњо як-ду соат тоќат карда, чї кор кардана-
шонро намедонанд. Агар бедор карда гўем, ки 
устод, хуррок накашед, шояд ранљад. Рахти 
хоби Љонибек ба устод Лоиќ наздиктар буд. 
Дар байнашон мизе ва дар рўи он як шишаи 
пластикии якунимлитра оби маъданї ва ста-
кан меистод. Ў ба Љонибек гуфт, ки ба устод 
об дињед, шояд аз хуррокашї монад. 
Љонибек стаканро пури об карда, устод 

Лоиќро аз хоб бедор карду гуфт: 
– Устод, Шумо ташна мондагї, њамин обро 

нўшед. 
Устод Лоиќ дар воќеъ ташна монда буд, ки 

обро њарисона нўшида «рањмат, бачем», гўён 
сар ба болишт нињод. Вале панљ даќиќа нагу-
зашта боз овози хурроки устод баланд шуд. 
Баъди таќрибан як соат боз Љонибек ба устод 
об рехта, устод, Шумо ташна мондагї, њамин 
обро нўшед, гўён об дароз кард. Устод обро 
нўшидаву чизе нагуфта аз нав сар болишт 
нињод. 
Боз њамон ањвол. Субњ ба дамидан наздик 

буд. Љонибек ин дафъа ваќте обро ба устод 
дароз кардаву устод, Шумо ташна мондагї, 
њамин обро нўшед, гуфт, устод ошуфта шуд: 

– Э ман ташна не, мемонед, хоб кунам?

ЦВЕТ НАЦИИ 

 
Боре Давлат Худоназар дар Маскав устод 

Лоиќ, Љонибек Акобир ва Муњтарам Њотамро 
ба хонааш ба мењмонї даъват кард. Вай таќри-
бан соати ёздањи шаб, баъди мењмонї онњоро бо 
мошини худаш ба мењмонхона мебурд. Дар роњ 
дар як кўчаи хурде кормандони Омон, авто-
матњо дар даст мошини онњоро нигоњ дошта, 
њуљљат талаб карданд. Давлат Худоназар ба 
онњо гуфт: 

– Что вы, ребята, тут сидят цвет нации. 
Народный поэт, поэты, писатели… 
Яке аз онњо сухани Давлатро бурида гуфт: 
– Пусть цвет нации сидят в машине, а ты 

иди сюда. 
Муњтарам мушоњида кард, ки онњо Давла-

тро ба равшании таги симчўби канори роњ 
бурда чизе гуфтанд ва ў даст ба љайб бурда, 
пулњои дасташро шумурда ба онњо дод. Дар 
равшании таги симчўб њангоми пулшуморї 
ангушти калонии Давлат дањ маротиба хаму 
рост шуд. 

 
АГАР ДОСТОН НАВИСЕД… 

 
Муњтарам дар Хонаи эљодиёти нависанда-

гони Переделкинои шањри Маскав дам меги-
рифт. Гулрухсор ва нависанда Бањманёр низ 

дар њамон љо буданд. Як рўз Гулрухсор ба во-
ситаи телефони дохилии Хонаи адибон ба 
Муњтарам гуфт, ки баъди таќрибан ним соат 
ба утоќи ман биёед. Гулрухсор дар бинои нав 
ва Муњтараму Бањманёр дар бинои куњна иќо-
мат доштанд. Ваќти таъиншуда онњо ба назди 
Гулрухсор рафтанд. Дар сањни бино Гулрухсор 
занеро гусел карду ба онњо, ки наздик омада 
буданд, гуфт: 

– Ин кас зани Аскар Акаев - Марям. Хабар-
гирї омада буд. Биеёд, ман шуморо бо коняки 
Аскар Акаев зиёфат мекунам.  
Онњо ба њуљраи Гулрухсор даромаданд. Ў 

шишаи конякеро кушода, ба Муњтарам ва 
Бањманёр ба маънои томаш дањграмї рехта, 
гуфт, ки ин конякро Президенти Ќирѓизистон 
барояш фиристодааст. Ў аз њар боб сухан рон-
да, дигар конякро аз хотир бароварда буд.  
Тоќати Бањманёр тоќ шуду ба Гулрухсор 

гуфт: 
– Муаллима, мо дар берун як сигаретї ка-

шем, баъд меоем. 
– Њамин љо кашидан гиред, ман њам мека-

шам, -гуфт Гулрухсор. 
– Не ин љо ош намешавад, -гуфт Бањманёр 

ва онњо берун баромаданд. 
Дар берун Бањманёр ба ў гуфт: 
– Зуд ягон шеър пайдо куну ба Гулрухсор 

хон, ки аќаллан панљоњграммї бароямон ре-
зад. 

Ў шеъреро, ки ёд дошт, дар зењнаш 
барќарор карду гуфт: 

– Рафтем..  
Даромадан замон Бањманёр гуфт: 
– Муаллима, Муњтарам барои шумо як 

шеър эљод кардааст. Гулрухсор мутаваљљењ 
шуд. Муњтарам хонд: 

 
Аз бањри Худо дардењ 
Як љоми дигар соќї, 
То кай бихўрам аз ѓам 
Ман хуни љигар, соќї. 
Он гањ ки ман аз мастї 
Аз пой ба сар афтам, 
Бархезаму бигзорам 
Дар пои ту сар, соќї. 

 
Бањаманёр ќаноатмандона забон мазза до-

даву ба шиша њарисона менигарист. Аммо 
Гулрухсор ќотеъона гуфт:  

-Њоло шеър навиштед. Агар достон нависед, 
дигар як граматон намерезам.  

 
БЕЊТАРИН МАОШ… 

 
Охири солњои навадуми асри гузашта 

Њабибулло Нозирї сармуњаррири њафтавори 
«Адабиёт ва санъат» таъин шуд. Ў Муњтарам 
Њотамро низ барои кор ба њафтавор даъват 
кард. Њафтавор на маош дошт, на њаќќи 

ќалам. Он ваќтњо пули наќд кампайдо буд. Се-
чор нафар ходимони њафтавор барои њар шу-
мора чанд сањифагї мавод тайёр мекарданд. 
Рўзе Назри Яздонї дар кўча ўро дида, аз 

кору бор, аз њолати њафтавор пурсон шуд.  
– Маош нест, њаќќи ќалам нест, лекин аз 

њисоби сармуњаррир њар нисфирўзї ба ходи-
мон панљ самбўса ва бегоњї се самбўса бо сад 
грамаш дода мешавад. 

– Бењтарин маош, - гуфт Назри Яздонї.  
  

ХАРИ МАСЧОЇ 
 
Муњтарам дар як суњбат вобаста ба мавзуъ 

ќиссаи ду масчоиро бо харњояшон наќл кард. 
Дар он гуфта мешавад, ки ду масчої бо харњои 
пурборашон дар роњи танги овринги куњї бо 
њам рў ба рў мешаванд. Дар он роњ њељ имкони 
ќафо гаштан ё аз пањлуи њам гузаштан нест. 
Бояд танњо як хар гузашта, роњро идома 
дињад. Соњибони хар маслињат карда, хареро, 
ки бо бораш камарзиштар аст, ба љарї тела 
медињанд. Хари дигар роњро идома медињад. 
Яке аз њамдиёрони Муњтарам (номашро на-
навиштем) ин ќиссаро дастак карда, дар 
маъракањо «Ку, наќл кун, хари масчої чї 
гуфтааст», -гўён хандидаву беадабї мекард. Ў 
чанд дафъа тоќат кард. Баъд ваќте он беадаб 
боз ин саволро такрор кард, гуфт: «Хари 
масчої гуфтааст, ки ман аз «фалонии фа-

лонљої ботамизтарам». Фалонї баъд аз ин аз 
беадабиаш монд.  

 
ОН МОЙ УСТОД 

 
Максим Карено, солњои 90-уми асри гуза-

шта муовини раиси Идораи робитањои иќти-
содии хориљии Роњи оњан буда, кору масруфи-
яти зиёд дошт. Муњтарам баъзан-баъзан ба 
назди ў мерафт. Њамеша дар назди Максим 
одам буд ва ў дар ќабулгоњаш фурсатњо мени-
шаст. Њар гоње Максим барои коре аз утоќи 
кориаш берун мешуд, мегуфт, «устод, узр, 
камтари дигар шинед, њозир холї мешавам».  
Баъд Максим дар ќабулгоњаш русдухтари 

гармрўеро бо номи Наташа ба кор гирифт. 
Муњтарам ба назди Максим омада, бо Наташа 
суњбат кардаву интизор менишаст. Ин њолро 
Максим пай бурда, ба котибааш гуфт:  

– Наташа, он мой устод. Никогда его неза-
держивай. Как приходит, пусть, сразу заходит 
ко мне. 

 
МУХЛИСОНИ САКТАДЎСТ 

 
Солњои 90-уми асри гузашта дар рўзно-

мањои шахсї шеърњои Максим Карено чоп 
мешуданд, ки дар онњо вазну ќофия чандон 
риоя намешуд. Касе ба Максим тавсия дода-
аст, ки шеърњоятро пеш аз чоп як бор ба 

Муњтарам Њотам нишон дењ. Ў чанде ба 
шеърњои Максим ќалам зада, сактањои онњоро 
дуруст мекард.  

 Рўзе Максим гуфт:  
– Устод, бо њамон шеърњои сактадорам 

мухлисонам зиёдтар буданд. Аз бозе, ки сак-
тањояшонро дуруст мекунї, ягон мухлисам 
намондааст. 
Ў дар љавоб гуфт:  
– Мухлисонат сактадўст будаанд. 
 

УСТОД ВА ШОГИРД 
 
Боре Муњтарам Њотам бо Максим Карено 

аз як мењмонї бармегаштанд. Таќрибан дар 
нимаи роњ чизе ба ёди Максим омаду пурсид: 

– Устод, портфели маро гирифтед? Дар да-
рунаш пул буд. 

– Дар дарунаш пул буданашро медонистам, 
мегирифтам. Лекин ман намефањмам, ки устод 
портфели шогирдро мебардорад, ё шогирд аз 
они устодро. 

– Пеш шогирдон портфели устодонро ме-
бардоштанд, њоло, баракс, устодон бояд порт-
фели шогирдонро бардоранд, -гуфт нимшўхи-
ву нимљиддї Максим. 

НОМА БА МАКСИМ КАРЕНО 

 
Муњтарам барои истироњат ба Хонаи эљодиё-

ти нависандагони Переделкино ба шањри Мас-
кав рафта, дар њодисае пулњояшро ки аз Максим 
ќарз гирифта буд, гум мекунад. Максим баъди 
хондани ин нома аз ќарзаш мегузарад. 

 
Толеъи бад аз амри ќазои азалї шуд, 
Чун амри ќазо буд, ба оне амалї шуд. 
 
Њам омада буд гарчи ба тафрењ  
    ба Маскав, 
Устоди ту њам хаста шуду њам  
    касалї шуд. 
 
Як рўз, надонам, ки чињо рафту  
    чињо монд, 
Дар кисаи мо рубл ба њадди аќалї шуд. 
 
Он гоњ задам занг ба овози гирифта, 
Аз љониби шогирд њам овози  
    «бале» шуд. 
 
Он лањза надонам чуну кай кард ишорат, 
Дар киссаи мо доллари бисёр тале шуд. 
 
Лекин њама дар як нафасе рафт ба яѓмо, 
Аз гўлу гарангї шуду аз кўру калї шуд. 

Чун чора набуд љуз ѓаму андешаи бисёр, 
Гуфтам, ки зи таќдири Худои  
    таъаллї шуд. 
 
Сайдар ѓами худ монду гирифта 
    ѓами манро, 
Ќодир зи сафар омаду андар тасаллї шуд. 
 
Максим, чї кунам чора, ки ин  
    шашсади дигар 
Аз киссаи ту њиссаи Ањрори Валї шуд. 
 
... Дар таърихи сиюми июни наваду шаш 
Дар соати ёздањ ба ваќти мањаллї шуд.  

 
МУЊТАРАМ ДАР ДИГАР ТАЙЁРА 

 
Љињати идомаи љашнворањо ба ифтихори 

650-солагии Камоли Хуљандї мењмонон аз 
Душанбе озими Хуљанд гардиданд. Ањли зиё 
ва љамоатчигии шањр дар як тайёра, роњбаро-
ни давлат ва мењмонони хориљї дар тайёраи 
дигар бояд парвоз мекарданд. Дар фурудгоњи 
шањри Хуљанд роњбарияти вилоят ва дигар 
пешвозгирандагон бо нону намак ва гул мун-
тазири мењмонон буданд. Нахустин шуда тай-
ёраи ањли зиё дар фурудгоњ поин шуд. Пе-
швозгирандагон бо гумони он ки њама 
мењмонњо дар њамин як тайёраанд, касеро бо 

ошуфтагї љустуљў мекарданд. Яке аз онњо гул 
дар даст, телба, аз Гулназар пурсид: 

– Устод... устод... Муњтарам... Муњтарам... 
наомаданд? 
Гулназар ба атрофиёнаш ишора намуда 

гуфт: 
– Номи Муњтарам дар рўйхат набуд. Номи 

Камол буд, номи Рањмат буд, ина омаданд. -
Њамин ваќт чизе ба хотири Гулназар расид, ки 
гуфт: -Ња, ња, муњтарам дар дигар тайёра, 
њозир мефурояд.  

 
МАН НАГУЗАШТАГЇ ЊИСОБ 

 
Раиси Иттифоќи нависандагон Мењмон 

Бахтї ба Муњтарам гуфт:  
– Мо китоби «Сурўши сухан»-атонро ба му-

кофот пешнињод мекунему лекин Шумо бояд 
як кор кунед.  

– Чї будааст он? – пурсид ў.  
– Шумо бояд рўйхати аъзои комиссияи му-

кофотњоро ёфта, онњоро бо зодрўзњояшон ва 
дигар љашнњо табрик намоед, имкон бошад 
ягон туњфача низ таќдим кунед, -гуфт Мењмон 
Бахтї.  

– Ин хел бошад, ман нагузаштагї њисоб, -
гуфт Муњтарам.  

ШАРОБИ ХАЁЛЇ 

 
Ходимони идораи њафтавори «Роњи умед» 

(њоло «Наќлиёт»), ки он ваќт Муњтарам Њотам 
сармуњаррираш буд, шумораи навбатиро ба 
ќавле шиштанду «шуштанд». Панљ кас ва як 
шиша. Ато Мирхоља он ваќт бо њафтавор њам-
корї дошта, рўздармиён ба идора меомад. Ана 
њамин ваќт ў ба идора ворид гардид. Шиша ва 
пиёлањо холї, аз дусад грамм њасиб нишоне 
њам намонда. Танњо Абдурањмон, ки аз љињати 
синну сол ва вазифа аз њама хурдтар буд, сар-
гарми сўњбат, маззакунон ба пиёлааш нигари-
ста, нўшидани онро ба таъхир андохта буд. 
Муњтарам бо истифода аз вазифааш пиёларо 
аз дасти Абдурањмон гирифта, ба Ато дод ва 
гуфт: 

– Дер кардї, Ато, на араќ монду на закуска. 
Хайр, њамин араќи Абдурањмонро бинўш ва як 
закускаи хаёлї худат эљод кун. Мо шоирон ме-
тавонем маъшуќаи хаёлї эљод кунем, эљод 
кардани закуска чї љон дорад? 
Абдурањмон бо ошуфтагии аз даст додани 

пиёлаи бо завќ нигоњдоштааш, аз раги пешо-
ниаш маълум буд, ки чи њаяљонеро аз сар мегу-
заронад, пиёларо аз дасти Ато чанг зада ги-
рифту гуфт: 

– Шумо, шоирон, агар маъшуќаи хаёлї офа-
ред ва агар колбасаи хаёлї офарида тавонед, пас 

https://bikhon.tj/



64 

як шиша араќи дигар њам офарида нўши љон ку-
неду пиёлаи маро ин тараф дињед...  

 
СИГАРЕТ ТАМОМ ШУДААСТ 

  
Дар замони шўравї аксар сигоркашњо «ВТ» 

мекашиданд, ки нархаш њаштод тин бошад 
њам, камёфт буд. Муњтарам њар бегоњ ба пи-
сарчаи њафтсолааш Бењрўз як сўм медод, ки аз 
магазини назди хонаашон як ќуттї сигарет 
биёрад ва дар бист тини баќияи он барои ху-
даш яхмос.  
Боре Бењрўз як сўмро гирифта барои сига-

рет рафт ва баъди чанд лањза ба хона баргашт, 
ки дар як даст яхмос дошт ва бо дасти дигар 
њаштод тинро ба падараш дароз карда гуфт:  

– Сигарет тамом шуда будааст... 
 

МАКТУБИ МОДАР 
 
Муњтарам баъди хатми донишгоњ дар шањр 

монд ва чанд муддат ба падару модараш мак-
туб нанавишт. Боре аз модараш мактуб ги-
рифт, ки баъди дуову салом ин порчаи шеъри-
ро низ навишта буд: 

 
Як села кабўтара дар љар дидум, 
Мисли ту бачай беањда камтар дидум, 
Ё бори Худо, кавгум кунї ё боша, 
Мањлоќу занум, куљое бачам боша. 

Дафтару ќалами њукумат ќимат нест, 
Як порча хати ту њайф бар мо боша. 
 
Ў зуд коѓазу ќалам гирифта, љавоб навишт.  
 

ПУРСИДАН АЙБ НЕСТ 
 
Боре писари донишљўи Муњтарам - Бењрўз, 

ки саргарми дарстайёркунї буд, аз падараш 
пурсид: 

– Аво, мегўянд пурсидан айб нест, як чиро 
пурсам? 

– Марњамат бипурс, -гуфт ў бо гумони он ки 
писараш ягон масъалаи вобаста ба дарсњоя-
шро мепурсад. 

– Њамин курткаи чарминатро пўшам, май-
лаш? -пурсид Бењрўз.  

– Айба бидон, -гуфт ў. 
 

МО ТАРБУЗ НАХЎРДЕМ. 
 
Муњтарам бегоњї ба хона баргашта, њамин 

ки аз дар даромад, Бењрўзи панљсола ба пе-
швозаш тохта, аво, аво, мо тарбуз нахўрдем, -
гуфт. 
Ў аз ин суханон њайрон шуда, аз њамсараш 

асли воќеаро пурсон шуд. Маълум шуд, ки 
Бењруз ва модараш аз дўкони назди хонаашон 
тарбузчае гирифта, ба хона меоянд ва мода-
раш мегўяд, ки тарбузро то амадани авот ни-

гоњ медорем ва баъд онро кушта мехўрем. Ам-
мо Бењрўз ва дигар бародарону хоњаронаш бе-
тоќатї карда, њар лањза хоњиши тарбуз хўрдан 
менамояд.  

– Майлаш, -мегўяд модараш, -тарбузро 
кушта медињам, аммо авотон, ки аз кор омад, 
нагўед, ки тарбуз хурдем. 

 
МА ДАВ НАЗАДЕМ 

 
Муњтарам чанд сол дар Кобул ба њайси 

тарљумон кор кард. Њамсар ва писарчаи шаш-
солааш Бењрўз чанд муддат бо ў буданд. Боре 
њангоме ки бегоњї аз кор баргашт, дид, ки 
Бењрўз бо писарбачањои афѓонї – њамсояњо-
шон дар назди хона бозї доранд. Ин ваќт яке 
аз писарбачањои афѓон падари Бењрўзро дида, 
ба назди ў омада шикоят кард: 

– Падари Бењрўз, Бењрўз дав мезана.  
Муњтарам гапи писарбачаи афѓонро 

нафањмида бошад њам, ба Бењрўз гуфт:  
– Бењрўз, чаро дав мезанї?  
– Ма дав назадем, -гуфт Бењрўз ба шеваи 

дарї ва њамроњи падараш ба хона рафт.  
Ў њайрон буд, ки писарбачаи афѓон чї 

шикоят карду Бењрўз чи љавоб дод. Баъди пур-
суљўњо аз Бењрўз фањмид, ки афѓонбача гуфта-
аст, ки Бењрўз дашном медињад ва Бењрўз дар 
љавоб гуфтааст, ки ман дашном надодаам. 

БА ЯК ЊИСОБ ЊОВ, БА ЯК ЊИСОБ НЕ 

 
Муњтарам ба писараш Бењрўз супорише до-

да баъди чанд муддат пурсид, ки иљро кардї? 
Бењрўз гуфт: 
– Чи хеле ѓармињо меган: ба як њисоб њов, ба 

як њисоб не. 
  

МАН ХОНА РАФТАНЇ НЕ 
 
Баъди як тўй мењмонон ба сањни тарабхона 

баромада, се-чањорнафарї саргарми сўњбат 
буданд. Муњтарам низ бо чанде аз рафиќони 
кайњо надидааш сўњбат мекард. Њамин ваќт 
яке аз мухлисони ў, ки дар њамин тўй иштирок 
доштааст, њамроњи љавони дигаре назди 
Муњтарам омада гуфт: 

– Устод, ин кас љияни ман, бо мошинаш 
шуморо то хонаатон бурда мемонад. 

– Ташаккур, зањмат накашед, њолї мо бафу-
рља, -гуфт Муњтарам. 
Вай рафиќони дигарашро вохўрда, саргар-

ми сўњбат буд, ки он мухлис боз назди ў омада, 
иддаояшро такрор кард: 

– Устод, ана њамин љияни ман шуморо то 
хонаатон бурда мемонад. 
Дар сањни тарабхона тўякињо бисёр буданд. 

Он мухлис дар байни рафиќон «устод»-ашро 
њар замон пайдо карда, такрор ба такрор 

њамон гапро мегуфт. Дар охир тоќати Муњта-
рам тоќ шуду гуфт: 

– Њой, љўраљон, чї ин ќадар маро маљбуран 
хона бурданиед, охир ман хона рафтанї не!  

 
СОАТИ РЕГЇ 

 
Муњтарам њамроњи дўсташ Мирзоњиммат дар 

осоишгоњи Хоља оби гарм ба бўѓ даромаданд. 
Бўѓ хеле гарм буд. Рег аз гулўи соати регии 
панљдаќиќаина он ќадар бафурља мерехт, ки гу-
мон мекардед, то охири ќиёмат тамом намеша-
вад. Сонияњо дар назараш соатњо менамуд. Ў 
гаштаву баргашта ба соат нигоњ мекард ва охир 
тоќаташ тоќ шуду ба Мирзоњиммат гуфт: 

– Додарљон, њамон сўрохии соатро каме 
кушод карда намешавад? 

– Не, ака, намешавад, -гуфт Мирзоњиммат, -
лекин њамин дарро кушода баромада мешавад. 

  
ФАРЗАНДИ МО 

 
Муњтарам дар бораи таърихи Конибодом 

рисолае навишт. Раиси њамонваќтаи Конибо-
дом Эминљон Сангинов бо пешнињоди устод 
Абдуљаббор Ќањњорї китобро нашр намуда, 
Муњтарамро ба Конибодом даъват намуд. 
Дар кўчањои Конибодом, мўйсафедони ну-

ронї, ки китобро хонда буданд, ўро ба канор 
гирифта, мегуфтанд: 

– Писарам, акнун Шумо фарзанди моед. 
– Ман камтар хушбахтиеро ба ин монанд 

эњсос карда будам, -мегўяд ў. 
 
ХАЙРИЯТ ДАР АВТОБУС НАОМАДЇ 

 
Муњтарам як бегоњї беваќт ба хона омада, 

дид, ки бародари хурдиаш, ки дар дења 
зиндагї мекунад, бо се нафар шахси ношинос 
дар хона нишастаанд. Сањарї, баъди гусели 
мењмонњо аз бародараш пурсид, ки ин 
мењмонњо кињо буданд? 

– Ман њам онњоро намешиносам, -гуфт дар 
љавоб бародараш. -Дина, аз маркази ноњия дар 
як мошини майда њамсафар шудем, гуфтанд, 
ки дар шањр љои шаб истодан надоранд, барои 
њамин онњоро њамроњ овардам. 

– Хайрият, ки дар автобус наомадї, додар, -
гуфт ў. 

 
ГЎСФАНДИ «ЊАЙФШУДА» 

 
Муњтарам боре Кўлоб рафту устод Ашўр 

Сафар ўро ба саёњат бурд. Баъди тамошои 
манзарањои кўли Муъминобод онњо дар хонаи 
муњаррири рўзномаи ноњиявии «Субњи 
мењнат» Ќувваталї Холов мењмон шуданд. 
Мизбон барои мењмонон дар таги дарахтони 
поёни њавлияш љои нишаст тайёр карда буд. 
Роњи љои нишаст аз пањлуи шолаи гўсфандон, 

ки дар он љо таќрибан 10-12 гўсфанд буд, мегу-
зашт. Ашўр Сафар гўсфандонро дида, ба Ќув-
ваталї Холов бо шўхї гуфт: 

– Њо, њамон гўсфанди аз њама калонашро 
накушї, ки њайф мешавад. 
Ќувваталї Холов табассум карду чизе 

нагуфт. Онњо дар таги дарахтон то бегоњ ниша-
ста, суњбату хушгўї карданд. Ваќти аз њавлї ба-
ромадан Муњтарам ба гўсфандони шола нигоњ 
карда, њамон гўсфанди аз њама калонро надид…  

 
ДАСТИ БАХОСИЯТ 

 
Њангоми дар Донишгоњи омўзгории Ду-

шанбе тањсил кардан, дар нимсолаи аввал ба 
донишљўёни соли аввал дар ќатори дигар 
фанњо психология, ки ба назари Муњтарам хе-
ле мушкил менамуд, дарс дода мешуд. Ин 
фанро муаллими сахтгир ва љиддї Ниёз Сафар 
дарс медод. Њангоми имтињонњои нимсола до-
нишљўён аз ин фан хеле дар њарос буданд. Ў 
хуб тайёрї дид, вале дудила буд. 
Ниёз Сафар љавобњои ўро гўш карду ба ў 

маънидорона нигоњ кард ва дар дафтарчаи 
имтињонсупориаш бањои «5» гузошт. 

– Дасти устод бахосият будааст, -мегўяд 
Муњтарам. – Баъд бањоњои ман дар дафтарча 
то охир фаќат «5» буданд. 

ОРД 

 
Солњое, ки дар нашриёти «Адиб», воќеъ дар 

бинои бо ном «Партшкол» кор мекардем, рўзе 
Муњтарам Њотам аз ман хоњиш кард, ки баъди 
кор бо мошинам ба хонаашон як халта орд ба-
рем. Бегоњ аз маѓоза як халта орди 70-килої 
(он ваќтњо халтањои орди 70-килої низ буд) 
гирифтем ва дар пеши хонааш халтаи ордро аз 
мошин ба пушташ бор кардаму гуфтам: 

– Ёрдам кунам? 
– Не, худам мебарам, -гуфт ў.  
Сањарї ба кор омада, ањволпурсї кардаму 

гуфтам, ордро бурдї, янга хурсанд шуд? 
– Як кори аљиб шуд, -гўён ў чи тавр халтаи 

ордро ба хонааш бурданро наќл кард. -Њељ 
ваќт иттифоќ наафтода буд, ки бори 70-
килоиро ба хонаам, ки дар ошёнаи чорум 
воќеъ аст, бароварда бошам. Халтаро ба 
пуштам гирифтаму баъди зинапояи ошёнаи 
якумро баромадан гуфтам, ки Гурезро бењуда 
љавоб додам, ёрї медод. Халтаи орд дар пушт, 
миён хам, аз зинањо якта-якта ќадам гузошта 
боло мебаромадам. Баъди чанд зинапоя ба ка-
дом ошёна баромаданамро гум кардам. Са-
рамро бардошта наметавонистам, то раќами 
дарњоро дида, ошёнаро муайян кунам. Дарњо 
дар замони шўравї њама якхела буданд ва аз 
поёнашон, ки ба чашм мерасид, чизеро муайян 

кардан мумкин набуд. Шояд халтаро сари 
китф мегирифтам, ин ќадар азоб намекаши-
дам. Аммо халта дар пушт, сар то баробари 
зонуњо хам, бо душворї боло мебаромадам.  
Тахмин кардам, ки то хонаам як ошёнаи ди-

гар монд. Пойњоям карахт шуданд. Халтаи 
ордро гузошта, ягон њамсояро ба ёрї љеѓ за-
нам? Не, айб мешавад. Як зўри дигар зан, -
мегуфтам ба худ. – Бо азоби тоќатфарсо зи-
напояи навбатиро паси сар кардам. Ба тахми-
нам ба пеши дари хонаам расидам. Хостам 
дарро бо поям занам, то онро кушоянд. Вале 
майдончаи пеши дар ношинос буд. Пояњои 
норбони оњанин, ки ба болои бом мебаровард, 
ба чашмам намоён шуданд. 
Њамин ваќт фањмидам, ки як ошёна боло, ба 

ошёнаи панљум баромадаам…  
 

БА КОР НАБИЁ 
 
Соли 1990 раиси њамонваќтаи Кумитаи 

табъу нашри Љумњурї Бобохон Мањмадов аз 
Муњтарам Њотам, ки директори нашриёти 
«Ориёно» буд, хоњиш кард, ки шоир Усмон 
Шарифзодаро ба кор гирад, зеро чанд ваќт 
шуд, ки бекор аст. Баъди чанд рўзи ба кор 
омадани Усмон маълум шуд, ки ў танњо ба кор 
халал мерасонаду бас. Бинобар ин ў гуфт: 

– Дар хона ба кори эљодиат машѓул шав, ба 
кор набиё. 

Лекин Усмон рўзи маош њам омада, ба кори 
дигарон халал мерасонд.  
Муњтарам гуфт: 
– Маошатро худам ба пеши хонаат меба-

рам. Рўзи маош њам набиё. Агар кадом рўзе, ба 
кор омадї, њаќќи њамон рўзро аз маошат ме-
дорам.  

 
ЃАЙР АЗ ЉОИ ХУДАМ 

 
Таќрибан соли 1996 буд. Бобохон Мањма-

дов, вазири фарњанг, ба Муњтарам Њотам, ки 
он ваќт дар љое кор намекард, гуфт: 

– Биё, дар вазорат њамроњ кор кунем. 
– Чї хел кор? -пурсид ў. 
– Ѓайр аз љои худам, кадом љоеро ки хоњї, -

гуфт Бобохон Мањмадов. 
 

ЊАМДАРД 
 

Муњтарам боре ба хона баргашта, ба 
њамсараш гуфт: 

–Занак, мову ту њамдард будаем. 
–Рост, чї хел? -пурсид бо тааљљуб њамсараш. 
–Имрўз аз муоинаи духтур гузаштам. 

Маълум шуд, ки ќанду фишорам баланд, за-
хми меъда ва панкратит њам доштаам. Охир ту 
њам њамин хел дардњо дорї-ку?! 

ЃАМГИН МАШАВ 

 
Солњои 94-95-и асри гузашта пули ба исти-

лоњ «чўбин» - рубл роиљ буд. Мардум бо саду 
дусад њазор хариди кироие карда наметавони-
станд. Рўзе њамсараш ѓамгину малўл аз бозор 
баргашта ба Муњтарам гуфт, ки кисабурњо сад 
њазорашро дуздиданд. 
Ў гуфт: 
– Худатро ба даст гир, ѓамгин машав, сад 

њазор њељ гап не, ягон гапат нашавад, ки бо як 
милён њам халос намешавем.  

 
ЉАРИМА 

 
Њангоми дар Маљлиси намояндагон кор 

кардан Муњтарам Њотам савори мошини хиз-
матиаш кор мерафт. Ронандааш дар роњ ќо-
идаи њаракатро вайрон кард. Нозири роњ ўро 
боздошт. Ронанда њуљљатњояшро гирифта, аз 
мошин баромад ва, аз афташ, ба нозири роњ 
киву чикора будани ўро гуфтааст, ки пас аз 
лањзае вай дари мошинро кушода, баъди сало-
малеку муаррифї гуфт: 

– Раис, ронанда њаёти Шуморо дар хатар 
гузошт. 

– Чї хел? - пурсид ў. 

– Аз љое, ки мумкин набуд, ба чап, ба 
муќобили њаракат тоб хурда, њолати садама-
виро ба вуљуд овард. 

– Ин тавр бошад, љарима кунед, -бо љиддият 
гуфт ў. 

– Талонашро мегирам, -гуфт корманди 
БДА. 

– Чї, њаёти ман ба як талон арзиш дорад? 
Љазои сахттар дињед. 

– Шаш моњ аз њуќуќи ронандагї мањрум 
мекунам. 

– Намешавад, боз њам сахттар. 
– Як сол… 
– Намешавад! 
Нозири роњ њис кард, ки дар ин гуфтугў ва 

љиддият шўхие нињон аст. Ў низ ба њамин 
оњанг гузашт: 

– Њардуямонро бурда зиёфат дињад-чї? 
– Ана, инаш мешавад, -гуфт ў ва њар ду бо 

хушњолї даст додаву аз њам људо шуданд.  
 

РОЊИ САФЕД 
 
Муњтарам савори мошини як рафиќаш дар 

шањр барои кадом коре шитоб дошт. Ронанда аз 
чароѓаки сурх гузашту нозири роњ ўро боздошт. 
Ваќте нозир пеши мошин омад, Муњтарам гуфт: 

– Командир, шитоб дорем, монед, ки равем. 
– Э-ња, ман њуљљатњои ронандаро гирифта-

ниву Шумо мегўед, ки монед, ки равем. 

– Намегиред! -гуфт Муњтарам омирона. 
– Намегирам?! -пурсид бо њамон оњанг но-

зир њам. 
– Намегиред! -такрор кард Муњтарам. 
– Роњи сафед, - гуфт нозири роњ ва даст ба 

чакка бурд. 
 

САЛОМУ АЛЕЙК 
 
Мошини Назри Яздониро, ки Муњтарам 

Њотам дар пањлуяш нишаста буд, нозири роњ 
боздошт.  

– Ман барои ин кас мошинро манъ кардам, 
-гуфт нозир ба Муњтарам ишора карда. -Дар 
телевизор саломаш медињї, алек њам намеги-
рад. 

– Мумкин нашунида бошам, ин дафъа њат-
ман алейк мегирам, -гуфт ў. 

 
ЗАН БИГИР 

 
Сабзалї Муродов, муњаррири нашриёт, 

синну солаш ба љое расида бошад њам, хона-
дор намешуд. 

– Чаро зан намегирї? -мепурсиданд ра-
фиќонаш њар замон. 

– Э, чї кораш мекунї зана? – мегуфт Саб-
залї. 

– Ту аввал зан бигир, баъд худат медонї, ки 
чї кораш кунї, -гуфт боре Муњтарам. 

ДАШНОМ 

 
Њалимов Субњї солњои шўравї муњаррири 

рўзномаи донишљўёни Донишгоњи омўзгорї 
«Педагоги љавон» буд. Рўзе ўро Муњтарам дар 
кўча ошуфта дида, сабаб пурсид. 

– Рўзнома дина бояд чоп мешуд. Ба матбаа 
рафтам, то њол чоп нашудааст. Назди сардори 
сех рафтам. Ўро хуб дашном додам, аблањ 
гуфтам, бетамиз гуфтам, ањмаќу як галла 
гапњои дигар. Дилам хунук нашуд, назди сар-
дори матбаа рафтаму гуфтам: Эй аблањ, чаро 
рўзномаро чоп накардї? Эй бетамиз, эй ањмаќ! 
Аз ин суханони Субњї дар дили Муњтарам 

шубња пайдо шуд. Аз ин рў пурсид: 
– Сардори матбаа чизе нагуфт? 
– Не, ягон чиз нагуфт. 
– Баланд-баланд гуфтї, шунид? 
– Хока баланд гуфта мешавад, ба таги ди-

лам гуфтам. 
– Ба сардори сех њам ба таги дилат гуфтї? 
– Албатта, ўро њам ба таги дилам дашном 

додам, -гуфт Субњї. 
 

КАЛЛА НАДОРЕД? 
 
Муњтарам дар ошхона аз рўи таомнома 

таоми каллапоча фармоиш дод. Баъди таом 

овардани пешхизмат ў бо ќошуќ ду-се бор ко-
саро кофта, ба пешхизмат гуфт: 

– Калла надоред? 
Пешхизмат чизе нагуфта рафт ва пас аз 

фурсате бо маъмур ва сарошпаз баргашт. 
– Чї, ягон камбудї шудааст, бародар? – 

пурсид сарошпаз. 
– Не, -гуфт Муњтарам. -Дар таомномаатон 

каллапоча навишта шудааст. Дар хўрокатон 
фаќат поча асту бас. Пурсидам, ки калла 
надоред?  

 
МЕЊМОН 

 
Муњтарам њангоми дар Кобул кор кардан 

ба њамсараш гуфт, ки нисфирўзї ягон хўрок 
тайёр кунад, ки мењмон меояд. Бењрўзи 
панљсола аз падараш пурсид, ки мењмон кист? 

– Биёянд, мебинї. 
Нисфирўзї мењмонњо Давлатов Мирзоњаёт, 

Муродалиев Ѓуломњайдар, ки дар Кобул кор 
мекарданд ва Самадов Ањмадљон, ки дар яке аз 
вилоятњои Афѓонистон кор мекарду бори аввал 
ба хонаи Муњтарам мењмон шуда буд, омаданд. 
Ањмадљон кўтоњќомат њам бошад, дар нисбати 
ќаду ќоматаш риши дароз монда буд. 
Ба гумони Бењрўз мењмон он аст, ки бори 

аввал омада бошад. Бинобар ин бо тааљљуб ба 
риш ва ќомати Ањмадљон нигоњ мекард. Ў 
њайраташро пинњон карда натавониста гуфт: 

– Ќадаш чени ќади ману риш монда худаша 
мењмон кардаст. 

 
ТАРЉУМОН 

 
Ба Кобул ба гурўњи тарљумонњо аз Душанбе 

тарљумони нав - Мањмадќул омад. Љомадони ў 
бо тайёраи дигар, пас аз як њафта расид. Он 
рўз ў бояд рафта, аз фурудгоњ љомадонашро 
меовард. Баъди чанд лањзаи аз утоќи корї ба-
ромадан ў њамроњи ронанда баргашта гуфт: 

– Ин ронанда гапи маро намефањмад. 
Ронанда њам гуфт: 
– Тарљумон соиб, валло и рафиќ чї мега, ма 

намефомум. 
Муњтарам аз Мањмадќул пурсид, ки ту чї 

гуфтї, ки ронанда нафањмид? 
– Гуфтам, ки ба фурудгоњ рафта, љомадони 

манро биёрем, нафањмид. 
Муњтарам ба ронанда гуфт: 
– Мега, ки ба майдони њавої рафта, баксои 

мара биёрем. 
– О, њами тур буга, намеша? – гуфт ронанда.  
 

ЯК СЎМ ДОРАМ 
 
Нашриёт чанд муддат дар километри нуњум 

воќеъ буд. Рўзе Муњтарам баъди кор аз идора 
баромада, дар пеши бино Султон Шоњзодаро 
дид. 

– Чї хел? – пурсид Султон Шоњзода. 
– Аз чї бошад, ки сарам дард карда истода-

аст, -гуфт Муњтарам. 
– Ман як сўм дорам, -гуфт Султон Шоњзода. 
 
ПУЛАШРО МИРЗОАЛЇ МЕДИЊАД 

 
Муњтарам рухсатї баромаду ба ќишлоќ 

рафт. Як бегоњ ў дар хонаи падариаш дар 
њавлї болои кат нишаста, истироњат мекард, 
ки дари њавлї кушода шуду як нафари шањри-
симо вориди њавлї шуд. Ў чашмонашро моли-
ду боз нигоњ кард. Бале, Аслам Адњам. Он 
ваќтњо ў бисёр шароб менўшид ва њамеша ша-
роб мехост. Аксаран шиносњо дар шањр аз ў 
гурезон буданд. Дар ќишлоќ шароб нест, аммо 
ў инро намефањмид. Шаб истоданду субњ ба 
маркази ноњия омаданд. Аслам Адњам дар 
чанд лањза аз омадани худаш њамаро бохабар 
кард. Муњтарам аз рафтори ў дар назди ши-
носњояш шарм мекард. Аз як рафиќаш Мир-
зоалї мадад пурсид. Бо пешнињоди Мирзоалї 
онњо Аслам Адњамро ба Камаров бурда, чанд 
рўз мењмондорї карданд. Як рўз ўро ба марка-
зи ноњия оварда, ба таксї шинонда, пулро ба 
дасти ронадаи таксї доданду ба Душанбе гу-
сел карданд. 
Худашон барои истироњат ба Сиёњдара 

рафтанд. Баъди ду њафта аз он љо баргашта, аз 
шиносњо фањмиданд, ки Аслам Адњам як њафта 

онњоро дар шањракњои Ѓарму Навобод кофта-
аст. Охир онњо ўро ба таксї шинонда ба Душан-
бе гусел карда буданд-ку?! Маълум шуд, ки 
баъди сесад-чорсад метр њаракат кардан Аслам 
Адњам аз таксї фуромада, роњкироро пас меги-
раду боз дар суроѓи онњо мешавад. Онњоро 
наёфта, як њафтаи дигар он љо мемонад ва аз њар 
маѓозаву буфете, ки рост ояд даромада, шароб 
мегираду «Пулашро Мирозоалї медињад» 
(Мирзоалї расчет мекунад), гўён баромада ме-
равад.  
Мирзоалї чанд муддат дар маѓозаву бу-

фетњо пули араќњои Аслам Адњамро дод. 
Баъдњо дар шањракњои Ѓарму Навобод аз 
маѓоза касе чизе нася мегирифт, ба масал 
мегуфт, ки: «Мирзоалї расчет мекунад».  

 
САФАРИ ЉАЛОЛОБОД 

 
Муњтарам ваќте дар Кобул ифои вазифа 

мекард, роњбари гурўњ гуфт, њафтаи дигар, 
рўзи сешанбе ба Љалолобод сафари хидматї 
хоњанд рафт. Вале дар њамин рўз бояд њамсар 
ва писарчааш ба Кобул меомаданд ва ў бояд 
онњоро дар фурудгоњ аз тайёра пешвоз меги-
рифт. Роњбар мегуфт, ки ягон њамшањриатон 
рафта аз фурудгоњ њамсару писарчаатро ги-
рифта биёрад, зеро сафарро ба таъхир гузошта 
намешавад, корњо бисёру дар ин бора бо сафо-
рат мувофиќа шудааст. 

Аммо ў розї нашуд. Гуфт, ки худам бояд 
пешвоз гирам. Бо роњбар гапашон гурехт. Рўзи 
сешанбеи њафтаи дигар Муњтарам њамсару пи-
сарчаашро дар фурудгоњ пешвоз гирифта, бе-
гоњ, дар хона нишаста буд, ки дар занг зад. 
Дарро кушода, роњбарро дид, ки бо табассум 
пушти дар истодааст. Вай дар сари мизи чой 
наќл кард, ки тайёрае, ки имрўз сањарї онњо бо 
он бояд ба Љалолобод парвоз мекарданд, бо 
мушак зада ѓалтонда шудааст. 

– Њамсару писарчаи ту моро аз марг наљот 
доданд, -гуфт роњбар.  

 
ЌАЛАЙ ШУМО ЊАМИН ТОБАНДА? 

 
 Игор, ки тарљумони ќумандони дивизияи 

шўравї дар Афѓонистон Громов буд, забони 
дариро хуб медонист. Тарљумонњои тољик ме-
хостанд ўро мулзам кунанд, бинобар ин 
шўхиомез њар гуна калимањои душворро ба ў 
савол медоданд. 
Боре Муњтарам Њотам ба ў гуфт: 
– Агар њамин љумларо тарљума кунї, мо ќо-

ил, дигар савол нест. «Ќалай Шумо њамин то-
банда» - чї мешавад? 

– Калай – голова, Шумо – Ваша, њамин – 
эта, тобанда – светлый. Эта Ваша голова свет-
лый, -гуфт Игор. 

ЌИССАИ КУЛОЊ 

 
Соли 1984 њангоми кор дар Афѓонистон 

Мирзоњаёт Давлатови бисёр эњтиёткор дар 
шароити аљибе кулоњашро гум мекунад. Вай 
бо рафиќону њамкоронаш дар њама њолат би-
сёр хурдагирона муносибат мекард. Муњтарам 
барои шўхї шеъри зеринро, ки ихтисоран 
оварда мешавад, навишта ба рафиќон 
медињад. 

 
…Гум карда кулоњашро, пут1 карда  
     гуноњашро, 
Оё бувад ояд пас он чи ки зи сар афтад? 
«Сайёди муѓамбир2» ўст, устоду њаме 
     пир ўст, 
То дар пайи тадбир ўст, тире ба  
     њадар афтад. 
Донї чї Њаёт аст ў, чун Дони Кихот аст ў, 
Хеле басубот аст ў, аз гар ба магар афтад. 
Аз ѓур-ѓуру аз ѓул-ѓул гардида тињї Кобул, 
Њар гањ ки аз ин шањр ў дар роњи 
     сафар афтад. 

  

                                                 
1 Пут кардан - дар лањљаи кобулї пинњон кардан. 
2 Муњтарам ва Мирзоњаёт њамдигарро аз сурати «Се 
шикорчї» ба сайёди муѓамбирнамо шабоњат медоданд. 

Бас монд њикоятњош, бас монд ривоятњош, 
Мирзо3 ба шикоятњош аз пой  
    ба сар афтад... 
Њар шаб ба телевизон пайваста бувад эълон: 
Эълон, кулањи арзон! - бар чашму  
    назар афтад. 
Бодо сари ў бедард, пушти кулањаш мангар, 
Љойи кулањаш дигар ташвиш зи сар афтад. 
 

ТАБРИКОТИ ЗОДРЎЗЇ 
 
Њамкоронаш дар Кобул медонистанд, ки 

Муњтарам шоир аст. Аз ў хоњиш карданд, ки 
барои зодрўзи њамкорашон Наил Хайруллини 
тотор, ки аслан аз Сибир будаву дар Кобул ба 
корњои замину зироат машѓул буд, шеъре 
нависад. Вай њарчанд мегуфт, ки ў ба забони 
русї њељ гоњ шеър нанавиштааст, аммо онњо 
навиштани шеърро таќозо мекарданд. Баъди 
чанд лањза ин шеърро навишт:  

 
Обследовать поле, составлять карты, 
Гораздо легче обследование сердец. 
Лучше посещать сердце храм, чем Каабы, 
Однажды нам сказал один мудрец. 

 

                                                 
3 Мирзо Шукур – нависанда, њамон ваќт дар Афѓони-
стон ифои вазифа менамуд. 

Пусть пожелает тебе весь народ 
То что ты пожелаешь им. 
В Афганистане во всем, что в перед 
Мы тебе хайру хайрият хотим. 
 
Поздравляем с днем рождения, 
Пожелаем тебе счастья и мир, 
Тебе долгой жизни - наша желание, 
Дольше чем от ДРА до Сибири. 

 
ЊАЗЛИ ЁВОНЇ 

 
Муњтарам ва Назрулло ба аёдати дўсташон 

Шарифхон ба Ёвон рафтанд. Дар пеши дарво-
заи хонаи дўсташон саге онњоро «пешвоз» ги-
рифт, бинобар ин онњо аз пушти девори њавлї 
ўро садо карданд. 
Баъди фурсате каллаи Шарифхон аз паси 

девор боло шуд. Ў бо табассум пурсид: 
– Чї меген? 
Онњо хандиданду чизе нагуфтанд. Гумон 

доштанд, ки њоло ў аз дарвоза омада сагро 
мегираду онњоро даъват мекунад. Вале аз Ша-
рифхон дараке набуд. Баъди таќрибан 20-25 
даќиќаи дигар онњо боз ўро аз паси девор љеѓ 
заданд. 
Шарифхон боз бо њамон табассуми њалим 

сар аз паси девор боло карда гуфт: 
– Пештар пурсидам, ки чї меген, нагуфтен. 

Хайр, њолї чї меген? 

https://bikhon.tj/



86 

 
ТУЊФАИ ТЕМУР ЗУЛФИЌОРОВ 

 
Муњтарам дар Хонаи эљодиёти адибони Пе-

ределкино дар шањри Москва иќомат дошт. 
Темур Зулфиќоров низ он љо буд. Боре ба ка-
дом муносибате Темур ба ў куртае туњфа 
намуд. 

– Ман ин куртаро њамчун туњфаи ќиматбањо 
нигоњ медорам ва ба фарзандону наберагонам 
низ мегўям, ки онро тамоми умр нигоњдорї 
намоянд, -гуфт Муњтарам. 

– Чунин расм аст, ки туњфаро бояд ба бар 
карда, ба туњфадињанда нишон дињанд, -гуфт 
Темур. 
Муњтарам баъди чанд лањза куртаро пўши-

да пеши Темур омад. 
– Муборак шавад, зебидааст, -гуфт Темур. 
 

ХАЙЁМХОНЇ ДАР ЛИТВА 
 
 Муњтарам Њотам, ки ашъори шоири 

литвонї Балтакисро ба тољикї тарљума карда 
буд, ба Конфронси байналмилалии адибон ва 
тарљумонњои адабиёти Литва, ки дар шањри 
Вилнюс баргузор гардид, даъват шуд. Дар 
Конфронс аз бисёр кишварњои дунё мењмонон 
иштирок доштанд. Боре дар сари мизи хўрок 
хонуми хориљие ба воситаи тарљумон тољик 
будани Муњтарамро фањмида, бо хурсандї 

гуфт, ки солњост, ки ў мехоњад рубоиёти 
Хайёмро ба забони асл шунавад, вале ин ор-
зуяш њељ муяссар нашудааст.  
Ин хонум шоираи литвонитабор аз Австра-

лия буда, Лидия Шимкуте ном доштааст. 
Тибќи наќлњои ў дар Австралия тарабхонаи 
Умари Хайём мављуд будааст ва ў њар замон 
ба ин тарабхона дар орзўи шунидани рубоиёти 
Хайём ба забони асл мерафтааст. 

– Танњо як бор дар он тарабхона бо арабе 
вохўрдам, ки чанд рубоии Хайёмро ба забони 
арабї медонист, -гуфт Лидия Шимкуте. 
Бо хоњиши ў Муњтарам якчанд рубоии 

Хайёмро хонд. Ин рубоињо ба Лидия хеле хуш 
омаданд ва дар танаффусњои байни љаласањои 
Конфронс, дар сари мизи хўрок, дар автобус 
њангоми сайёњат хоњиш мекард, ки ў барояш 
рубої хонад. 
Муњтарам гуфт, њама он рубоињое, ки аз 

Хайём медонист, барояш хонд. Аммо Лидия 
хоњиш мекард, ки онњоро такроран бихонад ва 
њарчанд маънояшонро намефањмид, шефтагии 
худро пинњон карда наметавонист.  

 
ХУРСАНДИИ МУЊАММАД РАСУЛ 

 
Муњтарам дар хонаи адибони Переделкино 

бо нависандаи машњури Доѓистон Муњаммад 
Расул бо њам ошної пайдо карданд. Боре 
Муњаммад Расул гуфт: 

– Писарбачањои 6-7-солаи тољик дар 
Доѓистон њар рўз се-чор њазор рубл кор меку-
нанд. 

– Чї хел кор мекунанд? – њайрон шуда пур-
сид Муњтарам. 

– Гадої мекунанд, -гуфт Муњаммад Расул. 
Муњтарам зуд дарк кард, ки инњо писарба-

чањои љўгиянд. 
– Чењрањошон сиёњча, хира, то пул надињї, 

халос намешавї… 
– Бале, бале, айнан њамин хел, -сухани 

Муњтарамро бурид Муњаммад Расул. 
– Онњо тољик нестанд, -гуфт Муњтарам, -

љўгиянд. Тољикон низ мисли њама халќњои ќа-
диму бузург яњудї ва љугињои худро доранд. 

– Хурсандам кардї, бародар, -гуфт Муњам-
мад Расул. -Хиљолат будам, ки чи тавр намо-
яндањои халќе бо ин фарњанги ќадиму 
маънавиёт ба гадої машѓул мешаванд… 

 
ДИЁРИ АРЉМАНД 

 
Солњои нооромии кишвар, дар Душанбе, ху-

сусан бегоњ, наќлиёт намегашт, кўчањо аксаран 
торик буданд. Як бегоњї Мењмон Бахтї, Гул-
назар ва Муњтарам аз тарабхонаи «Тољикистон» 
аз тўй баромада, суњбаткунон сўи бинои Итти-
фоќи нависандагон меомаданд. Њаво торик 
шуда буд. Дар назди Фурўшгоњи марказї ду ми-
литсионер аз онњо њуљљат талаб карданд. Онњо 

бо худ њуљљат надоштанд, аз ин рў милитсио-
нерњо хостанд онњоро ба шуъбаи милитсия ба-
ранд. Муњтарам ба онњо гуфт: 

– Маро-ку намешиносед, майлаш. Наход ки 
њамин устодонро њам нашиносед? 
Яке аз милитсионерњо чароѓакашро ба рўи 

Мењмон Бахтї ва Гулназар гардонида, ба Гул-
назар ишора карда, гуфт: 

–О, ин кас диёри арљманди мо-ку! 
–Бале, гуфт Муњтарам, -ин кас муаллифи 

Диёри арљманди мо, вале шумо ўро хор карда 
истодаед. 

 Милитсионерњо мошинеро дошта, онњоро 
гусел намуданд.  

 
КОРБЕЗОР 

 
Муњтарамро рафиќон њамеша дар кор пай-

до мекарданд: рўзњои кориву истироњат, со-
атњои баъди кор, њамеша… 
Њотами Равшан гуфт: 
– Ин ки ту аз кор безор намешавї, маълум 

аст. Аммо њамин кор аз ту безор намешуда 
бошад?.. 

 
УЗР 

 
Боре таќрибан соати 7 бегоњ Њотами Рав-

шан ба Муњтарам Њотам занг зада, баъди са-
лому алейк пурсид: 

– Устод, Шумо дар куљо? -Ва фавран илова 
кард: -Э узр, саволи нољо додам. Охир Шумо 
њамеша дар кор-ку!  

 
ТЕЛЕФОНИ КОРЇ 

 
Соати таќрибан 11 шаб Назри Яздонї бо 

занги телефонаш Њотами Равшанро аз хоб бе-
дор карда мепурсад: 

– Телефони кории Муњтарамро намедонї? 
Бо телефони мобилиаш занг мезанам, љавоб 
намедињад. 

– О, соат 11 шуд, -бо дили нохоњам ва хобо-
луд мегўяд Њотами Равшан, -лекин аљаб не, 
дар кор бошад. Хайр, агар телефонашро ёф-
там, занг мезанам. 
Хоби Њотами Равшан парида буд. Чанд со-

ат хобаш набурд. Таќрибан соати дуи шаб ба 
Назри Яздонї занг зада гуфт: 

– Устод, ёфтам телефонашро, нависед. 
– О, соат дуи шаб шуд… -хоболуд ва бо ди-

ли нохоњам гуфт Назри Яздонї. 
– Ба њар њол як занг занед, гуфта намеша-

вад. Он кас њамеша дар кор-ку! 
 

ЙИГИТЊОИ АСИЛ 
 
Дар Иссиќкўли Љумњурии Ќирѓизистон бо 

ташаббуси Кумитаи табъу нашри Русия соли 
1990 Њамоиши адибони љавони Иттињоди 

Шўравї баргузор гардид. Ин њамоиш дар 
пайи вохўрии адибони машњури Иттињоди 
Шўравї, ки бо ташаббуси Чингиз Айтматов 
баргузор гардида «Вохўрии Иссиќкўл» ном 
дошт, доир шуд. Аз ин лињоз њамоиши адибо-
ни љавонро «Вохўрии кўчаки Иссиќкўл» ном 
нињоданд.  
Раиси Кумитаи табъу нашри Ќирѓизистон 

дар љаласаи аввал дар Иссиќкўл гуфт, њамин 
шабу рўз дар кўл оббозї кардан мумкин нест, 
зеро реги таги кўл фурў рафта, касро ба коми 
худ мекашад. 
Муњтарам Њотам ва њамроњаш Абдулвосеъ 

Сангинов бо њамдигар гуфтанд, ки чї хел ба 
Иссиќкўл омадаву оббозї накарда, пас ме-
равї. Онњо бегоњї, њамин ки њаво торик шуд, 
рафта ба кўл оббозї мекарданд. Рўзи охир дар 
љаласаи љамъбастї раиси Кумитаи табъу наш-
ри Ќирѓизистон ба иштирокдорони њамоиш 
мурољиат карда гуфт: 

– Росташро гўед, кї дар оби кўл оббозї 
кард? Ман худам медонаму мехоњам, ки худа-
тон иќрор шавед. 
Њарду тољик хиљолатмандона даст бардо-

штанд, ки мо. 
– Офарин! Йигитњои асил шумо будаед. 

Ман барои он оббозї накунед гуфтам, ки њоло 
моњи октябр, њаво сард, оббозї карда мабодо 
шамол хўред. 

КУЉО РАФТИ-МЇ, ТОЉИК? 

 
Њангоми аз Иссиќкўл ба Бишкек бо автобус 

баргаштани иштирокдорони њамоиш раиси 
Кумитаи табъу нашри Ќирѓизистон барои 
масруф доштани хотири мењмонон озмуни су-
руд эълон кард. Русњо ќазоќњо, ќирѓизњо, 
гурљињо, арманињо ва… бояд навбати тољикон 
мерасид. Муњтарам Њотам ва Абдулвосеъ 
Сангинов, ки дар автобус пањлуи њам мениша-
станд, чашмњоро пўшида, гўё ки дар хоб 
бошанд, њар яке ба дигар пичиррос зада 
мегуфт, ки ту суруд хон.  

– Њоло навбати тољикон, -эълон кард Раис, 
вале тољикон хомўш буданд. Чанд лањза гуза-
шту раис ба забони шикастаи тољикї пурсид: 

– Куљо рафти-мї, тољик? 
Аз ин суханони раис њар ду тољик завќ кар-

да хандиданду ноилољ суруди «Бути тољики 
ман»-ро хонданд. Дар љамъбасти озмун љои 
аввал насиби онњо шуд.  
Баъд раиси Кумитаи табъу нашр наќл кард, 

ки дар кўдакиаш ятим монда, дар Ош дар хо-
наи тољике калон шудааст ва забони тољикиро 
дар њамон љо каме ёд гирифта будааст. 

ДЎСТИ САТИМБЕК 

 
Муњтарам боре бо се нафар њамроњ аз 

Москва бо мошин ба Душанбе бармегашт. Дар 
њудуди Ќазоќистон, дар чўле, ки на сару нўгаш 
метобиду на љонзоде, панљ-шаш љавони 
авбошнамо сангњо дар даст пеши роњи мо-
шинро гирифта, пул талаб карданд. Муњтарам 
ба онњо гуфт: 

– Шумо чї, бачањо, намедонед? Ман дўсти 
Сатимбек њастам ва њоло вай маро интизор аст. 
Дар мулоќоти Иссиќкўл ў бо Сатимбек ном 

нависандаи ќазоќ шинос шуда буд ва њоло та-
содуфан номи ўро ба хотир овард. 
Бачањо зуд аз роњ барканор шуданд. 
 

 
МУСОБИЌА 

 
Њангоми дар Донишгоњи омўзгорї тањсил 

кардан Муњтарам дар мањфили адабї иштирок 
мекард, ки сарвари он устоди шодравон Тилло 
Пўлодї буд. Устод аз фанни адабиёт дарс 
мегуфт. Дар яке аз дарсњои нахустинаш китоби 
«Лайлї ва Маљнун»-и Низомии Ганљавиро аз як 
сар ба донишљўёни соли аввал ба навбат дода 
мефармуд, ки чандбайтї хонанд. Баъди хондани 
ду-се байт мегуфт, ки кифоя, китобро ба ра-
фиќат бидењ. Ў ба Муњтарам имконият дод, ки 

зиёдтар байт хонад ва табассум карда, ба ша-
рикдарсони ў гуфт: «Бо ин писар мусобиќа ку-
нед».  

 
ЉЎРАГЇ 

 
Академик Ањрор Мухторов ба љустуљўи са-

надњои таърихї ба дењаи Аскалон омада, аз 
падари Муњтарам - Њотам Идиев хоњиш кард, 
ки љињати пайдо кардани чунин санадњо ба ў 
ёрї дињад.  

– Ба як шарт, -гуфт падари Муњтарам. 
– Чї хел шарт? – пурсид академик. 
– Шарт њамин, ки њардуямон љўра мешавем. 
Онњо ба њам даст доданд. 
 

ШИМУ КОСТЮМ 
 
Муњтарам баъди хатми донишгоњ чанд моњ 

муаллимї кард. Баъд дар нашриёти «Ирфон» 
њамчун муњаррири хурд ба кор даромад. 
Маошаш шаст сўм буд. Сї сўм њар моњ 
иљорапўлї медод. Аммо ба падараш мегуфт, 
ки 150 сўм маош мегирад. Боре падараш ба 
шањр омаду бояд аз вокзал ба поезди назди-
шањрї шишта ба Пахтаобод мерафт. Вай чанд 
бор хост аз падараш пул пурсад, аммо бањона 
намеёфт. То њаракати поезд чанд даќиќаи ди-
гар монда буд. Падараш мегуфт, ки вай аз кор 
намонад, худаш ба поезд савор шуда меравад. 

Хайрухуш карду дар пеши бинои вокзал та-
ваќуф кард: ё њозир пул мепурсад, ё чанд рўзи 
дигар гурусна мемонад. Баъди якчанд даќиќа 
дубора вориди бинои вокзал шуду гуфт:  

– Дар маѓозаи назди вокзал шиму костюми 
хуб дидам, дањ сўмам намерасад… 

 
МУАЛЛИМОНИ ГЕОГРАФИЯ 

 
Муњтарам баъди хатми Донишгоњ ба яке аз 

ноњияњои аз марказ на чандон дур дар мактаби 
миёна муаллими забону адабиёти тољик таъин 
шуд. Вай ба синфи њафтум ворид шуда, њайрон 
шуд: ѓалоѓула, давуѓељ, доду фарёд… 
Ваќти танаффус озурдаву малул ба хонаи му-

аллимон омад. Муаллимон њама як-як вориди 
утоќ гардида, чўбњоеро, ки мисли чўбњои хари-
танишондињї буданд, дар як гўшаи утоќ мегу-
зоштанд. «Наход њамаи инњо муаллими геогра-
фия бошанд? Охир њамаашон чўбдаст доранд».  
Занг шуда муаллимон чўбдастњояшонро ги-

рифта, дарс рафтанд. Ў андешаманд, дигар 
хоњиши ба синф даромадан надошт, вале чаш-
маш ба чўбдасте афтид, ки зиёдатї монда буд. 
Шояд ин чўбдасти муаллиме буд, ки имрўз бо 
кадом сабабе ба дарс наомадаст. Вай чўбдаст-
ро гирифту сўи синфхона рафт. Њамин ки во-
риди синф шуд, њама талабагон аз ѓалоѓулаву 
доду фарёд монда, аз љойњо хеста, мунтазири 
амри муаллим шуданд. 

ХОББИНЇ 

 
Муњтарам њангоми довталаб будан дар хо-

наи устод Абдулѓанї Эшонљонов - муаллими 
Донишгоњи омўзгорї, ки бо падараш ошної 
дошт, иќомат карда, ба имтињонњо тайёрї ме-
дид. Имтињони аввал иншо буд. Устод 
Эшонљонов ду њафта пеш аз имтињонњо ба 
куљое ба истироњат рафта буд. Шаби пеш аз 
имтињон Муњтарам хоб дид, ки иншо дар бо-
раи фаъолияти маорифпарварї дар эљодиёти 
Ањмади Дониш аст. 
Пагоњї, дар сари дастурхон, ки янга ва ду 

мењмони дигар њузур доштанд, ў хоби дидааш-
ро наќл кард. 

– Бисёр фикр кардї, писарам, -гуфт янга, -
барои њамин хоб дидї. 
Ба њар њол мавзуи хобдидаашро як-ду бори 

дигар такрор кард. 
Ваќте дар толори имтињон менишастанд, 

муаллим дар тахта бо бур мавзўи якумро 
навишт: «Ањмади Дониш - маорифпарвар». 
Баъд муддатњо янга, ба њар ки иттифоќ ме-

афтид, мегуфт: «Ин кас пеш аз имтињон мавзуи 
иншоро хоб дида метавонанд…»  

ОЛУЧАДУЗД 

 
Муњтарам ба хонаи падарии Назрулло ома-

да, ўро пайдо накард. Дар он љо як љавони 
њамсинну солаш нишаста буд. Вай гуфт, ки 
Назрулло дар лаби канали поёни дења оббозї 
дорад, биё, ба наздаш меравем. Аз канори дења 
гузаштаравон диданд, ки дар боѓе олучањо 
пухтаанд. Ин љавони ёвонї, ки номаш Шари-
фхон буда, баъдњо бо ў дўст шуданд, гуфт:  

– Ту нигоњ кун, ман ба боѓ даромада, олуча 
мечинам, њардуямон мехўрем.  
Ў бо киссањои пури олуча аз боѓ баромада 

гуфт:  
– Агар хоњї, ту њам даромада олуча чин, 

ман барои худам чиндам.  
Муњтарам бо тааљљуб ба ў менигарист: охир 

шарт ин хел набуд-ку?! Ваќте Муњтарам ба да-
рахте боло шудаву хост ба олучачинї шурўъ 
кунад, овози Шарифхон баланд шуд: 

– Њой боѓбон, куљої, ба боѓат дузд даромад!  
 

ГАНЉИ БОДОВАРД 
 
Солњои донишљўї њар гоњ, ки пули Муњта-

рам тамом мешуд, ба бозори Баракат ё фу-
рудгоњ мерафт. Ягон њамдењаашонро дида, аз ў 
як миќдор пул ќарз мегирифт ва падараш дар 
дења он ќарзро бармегардонд. 

Рўзе ба фурудгоњ рафт. Шиносеро пайдо 
накард. Њайрон ин сўву он он сў мегашт. Дар 
сањни бинои фурудгоњ панљсўмаеро дид, ки рўи 
роњ афтида буд. Роњгузарњо њар замон аз болои 
он мегузаштанд. Пул хоколуд шуда буд, аз ин рў 
ба чашмњо чандон наменамуд. Панљ сўм он ваќт 
метавонист як њафта хўроки донишљў шавад. 
Вай аз болои пул ин сў он сў гузашта, љуръат 
намекард, ки хам шуда, онро гирад. 10-15 ќадам 
дуртар болои курсие нишасту мунтазири вазъи 
мусоид шуд. Њамин ваќт шамолаке хесту 
баргњову коѓазпорањои рўи роњро бардошта, њар 
сў парешон кард. Вай дид, ки панљсўмаи дар ин-
тизор нишастаашро шамол оварда, дар пеши 
пояш гузоштааст. Бо бањонаи дуруст кардани 
банди туфлиаш хам шуду пулро гирифт.  
Ин пул воќеан барояш ганљи бодовард буд.  
 

ПУЛЕ, КИ ТАМОМ НАМЕШАВАД 
 
Муњтарам њангоми донишљўї бо њамсабаќу 

њамдењааш Мирзорањим, бепул монда, мас-
лињат карданд, ки ба бозори «Баракат» мера-
ванд. Шояд ягон њамдењаашонро бубинанду як 
миќдор сўм ќарз бигиранд. Дар наздикии бо-
зор Икромов Абдурањмони муаллим, рафиќи 
падари Муњтарам аз пешашон баромад. Баъди 
њолу ањволпурсї гуфт: 

– Боре њангоми донишљўиям бепул монда, 
ба бозор рафтам, ки ягон шинос ё њамдењаам-

ро бубинаму аз ў пул пурсам. Дар бозор як 
њамдењаамро дидам, вале њељ рўям нашуд, ки 
муддаоямро гўям. Ў худаш 5 сўм бароварда ба 
ман дод. Њарчанд гуфтам, лозим нест, ба кис-
саам тиќонд. Он пул дар як-ду рўз тамом шуд, 
вале дар хаёлам то имрўз низ боќист.  
Ва ў ба њар ду донишљў 10-сумї дод.  
 

ДАР ТОКИО 
 
Муњтарам дар љамъи як њайат бо Салимзо-

да Шерхони Одина ба Япония сафар доштанд. 
Њангоми кор ва сайёњат Шерхони Одина аъзои 
њайат ва љойњои диданиро ба навор мегирифт. 
Ва баъзан хоњиш мекард, ки Муњтарам ўро низ 
ба навор гирад. Боре аз тамошои Токио бар-
гашта, дар њуљраи худ дам мегирифт, ки 
таќрибан баъди ним соат Шерхон Одина занг 
зада пурсид, ки мабодо камера дар дасти ў 
нест? 

– Не, -гуфт ў дар љавоб, -ваќте аз автобус 
фаромадем, ман камераро ба Шумо додам. 
Баъди 5-6 даќиќа Салимзода дубора занг 

зада гуфт: 
– Ёфтам, – ва идома дод: -Њангоми тугмаи 

лифтро зер кардан онро ба фарш гузошта бу-
даам. Равам, ки њоло низ дар њамон љояш ис-
тодааст, -бо тааљљуб наќл мекард Шерхони 
Одина. 

МИКРОБЊОИ ЯКРЎЙ 

 
Мухтарам бо олими микробиолог Орзуев 

Маъдї ошно буд. Боре Орзуев дар бораи њаёти 
микробњо наќл карда, аз љумла гуфт: 

– Дар њаёти инсон ва набототу њайвонот мик-
робњо наќши муњим доранд. Онњо ба ду гурўњ 
људо мешаванд: бад ва нек. Микробњои бад дар 
организм њамеша дар пайи бадї мебошанд. 
Онњо сабабгори њар гуна беморињо мегарданд. 
Микробњои нек бошанд, ба муќобили мик-
робњои бад њамеша мубориза бурда, кўшиш ме-
кунанд, ки онњоро аз байн баранд. Хулоса, мик-
робњо аз бисёр љињат ба инсонњо монанданд. 

– Оё дар байни микробњо низ дурўягї, хиё-
нат, туњмат ва ѓайра вуљуд дорад? – нимшўхї 
пурсид Муњтарам. 

– Не, ягона чизе ки аз одамон тафовут до-
рад, ин аст, ки онњо дар иљрои вазифаи худ 
якрўй њастанд, -посух дод Орзуев. 

 
СОЯДАСТ 

 
Муњаррири китоби Љумъа Одина «Гузашти 

айём» Муњтарам буд. Муаллиф китобашро ба 
Муњтарам таќдим карда, чунин соядаст 
навишт: «Ба додарам Муњтарам, ба тариќи 
ќарз». 

– Муаллим, чї хел ќарз? – пурсид ў. 

– Ќарз – яъне њамин ки китобат чоп шуд, ту 
њам онро ба ман туњфа мекунї. 

 
ЗАН ВА ХОНА 

 
Муњтарам баъди хатми Донишгоњ ёздањ сол 

иљорашин буд.Љумъа Одина њар замон мегуфт: 
– Барои ту барин йигит ёфтани зан мушки-

лот надорад, пайдо кардани хона мушкил аст.  
 

ЉАШН ДАР КЎЛОБ 
 
Муњтарам дар љашни 2700-солагии Кўлоб 

иштирок дошт. Дар яке аз љойњои намоёни 
шањр як рубоии худро дар шакли шиор дид, ки 
онро чанд муддат пеш аз љашн навишта, дар 
њафтавори «Адабиёт ва санъат» чоп карда буд: 

 
Дар љашн ба Кўлоб зи мо бод салом, 
Бар хурду бузургаш њамагї ном ба ном. 
Љашни ду њазору њафтсадсолагиаш 
Табрик ба љумла мардуми некмаќом. 

 
НАБЕРАИ РУСТАМ  
ВА ЭРОНИ БОСТОН 

 
Соли 2006 дар чорабинии љашни 15-солагии 

Истиќлолияти давлатии Љумњурии Тољики-
стон, ки дар Кохи Борбад таљлил мегардид, 
дар пањлуи Муњтарам як хориљии пањлавон-

сурат менишаст. Ў дар курсї нороњат љой ги-
рифта буд ва дар интизори саршавии чора-
бинї зонуњояшро ин сўву он сў мекашид. Аз 
ин ањвол шояд дар хиљолат шуд, ки бо оњанги 
узромез ба Муњтарам гуфт:  

– Агар медонистанд, ки набераи Рустам ба 
љашн меояд, курсињоро ба роњат дуруст мекар-
данд. 
Ў бо лањљаи эрониён њарф мезад ва дар ин 

миён чашми Муњтарам ба лифофаи даъватно-
мааш расид, ки бо њуруфи форсї навиштаи 
«Фаридуни Љунайдї» дошт. Китобашро бо 
номи «Зиндагї ва муњољирати ориёињо» хонда 
буд ва чун аз ин китоб чанд чизро бозгў кард, 
мењмон хеле хушњол шуд.  
Баъди суханронии Сарвари давлат консерт 

шурўъ гардид. Аз ин консерт устод Фаридун 
Љунайдї хеле мутаассир шуда, ашк мерехт. 
Рўймолчааш тар шуд. Муњтарам пурсид: -
Устод, чаро ашк мерезед?  

 -Фикр мекунам дар Ирони бостон бошам.  
– Ирони бостон ин љо буд, -гуфт Муњтарам. 
 -Оре, мидунам, -тасдиќ кард Љунайдї. 
– Пас чаро дар китобатон онро дар Ирони 

кунунї гуфтаед? – пурсид Муњтарам.  
Устод Фаридун Љунайдї каме тааммул кард 

ва гуфт:  
– Ваќте китобро менавиштам, назарам ди-

гар буд.  

БА ЉОИ ДАСТГИРЇ 

 
Идораи њафтавори «Адабиёт ва санъат» ки-

тоби маќолањои Муњтарам «Ориётољикон: 
18 000 сол пеш…»-ро ба љоизаи ба номи Рўдакї 
пешнињод кард. Рўзе Муъмин Ќаноат, Мењмон 
Бахтї ва Абдулњамид Самадов ўро ба утоќи ко-
рии Мењмон Бахтї, ки он ваќт Раиси Иттифоќи 
нависандагон буд, даъват карда, пешнињод кар-
данд, ки номзадиашро барои дарёфти љоиза ги-
рад. Яъне, навбати дигар, онро худамон пеш-
нињоду дастгирї мекунем. 

– Ман ба ёриву дастгирии шумо умед до-
штам, њоло ки шумо муќобил бошед, яќин ман 
намегузарам. Вале номзадиамро бо хоњиши 
худам пас нахоњам гирифт, -гуфт Муњтарам. 

 
ВА АГАР… 

 
Боз баъди чанд муддат Мењмон Бахтї Муњта-

рамро ба утоќи кориаш даъват карда гуфт: 
– Китоби Шумо «Сурўши сухан» ба љоизаи 

ба номи устод Рўдакї меарзад. Мехоњем онро 
ба ин љоиза пешнињод кунем. 

– Дер шуд, муњлати пешнињод намудани ки-
тобњо то панљ сол аст, -гуфт ў. 

– Њозир аниќ мекунем, -гуфт ў ва занг зада, 
масъули кумитаи мукофотњо Рањмат Назриро 
ба назди худ даъват кард. 

– Дер шуд, -гуфт ў низ дар љавоб. – Лекин 
ин дершавиро љуброн кардан мумкин. Ба ун-
вони Шоири халќї пешнињод кунед. Меарзад. 
Агар мо дањ шоири хуб дошта бошем, яктояш 
Муњтарам аст. Агар њафт шоири хуб дошта 
бошем, боз њам яктояш ўст… 

– Фањмо, фањмо, -сухани Рањматро бурид 
Мењмон Бахтї ба гумони он ки њозир ў шумо-
раро боз њам камтар хоњад кард. 

  
ИЛЊОМИ ТЕМУР ЗУЛФИЌОРОВ 

 
Муњтарам боре барои аёдати таѓояш ба Ёвон 

рафтанї шуд. Темур Зулфиќоров низ, ки ба Ду-
шанбе омада буд, барои тамошо бо ў њоњиши 
рафтан кард. Бегоњї баъди аз хонаи таѓои 
Меърољ баргаштан, дар аѓбаи Султонобод Те-
мур хоњиш кард, ки Муњтарам мошинро боздо-
рад, то ў манзарањоро каме тамошо кунад. Те-
мур сар-сари теппањо тамошокунон аз назар но-
падид шуд. Њаво торик мешуд, вале аз Темур 
дарак набуд. Муњтарам ба суроѓаш равон шуд. 
Баъди муддате дид, ки ў болои теппае нишаста, 
оринљаш болои зону, бо даст сарашро такя дода 
нишастааст. Хеле мунтазир нишааст, вале Темур 
ором нишаста буд. Оќибат ўро садо кард. 

– Худам њам њоло омаданї будам. Илњомам 
омад. Бубин гове дар уфуќи он теппа чи хел 
аљиб менамояд. Ман дар васфи он шеъре 
навиштам. 

АЗ СТАЛИНОБОД 

 
Муњтарам ба Гурљистон дамгирї рафт. Дар 

шањраки Абастумани њамроњи рафиќонаш дар 
ќањвахонае нишаста, истироњат мекард. Дар 
мизи пањлуяшон чор нафар гурљии пањлавон-
сурат бо суњбат ва хандањои баландашон ис-
тироњати онњоро нороњат мекарданд.  

– Њозир ман ба онњо як сухан мегўям, 
њамаашон аз љой мехезанд, -гуфт Муњтарам. 

– Э, биё мон шоириатро, афти онњоро бин, -
гуфт яке аз рафиќон.  
Аммо рафиќи дигар мегуфт, ку бирав би-

нем, чи кор мекунї.  
Муњтарам сотгини майи гурљї дар даст 

назди онњо рафта, бо забони русї гуфт, ки ме-
хоњад як калима гап занад. 

– Бирав, сотгинатро дар мизат мону баъд 
биё, -гуфт яке аз онњо. 
Ваќте вай сотгинашро гузошта пас омад, 

гурљињо бокали майро ба дасти вай дода 
гуфтанд: 

– Акнун бигў, чї мехоњї? 
– Мо аз шањре њастем, ки Сталинобод ном 

дошт, -гуфт Муњтарам ва мехост суханашро 
идома дињад, аммо гурљињо «Оњо!», -гўён аз 
љояшон хеста, мизи рафиќони Муњтарамро ба 
мизи худашон наздик кашиданд ва то дер ваќт 
онњоро бо май ва кабоби гурљї зиёфат доданд. 

– Ту ба онњо чї гуфтї, ки моро ин ќадар 
зиёфат доданд? -мепурсиданд њар замон ра-
фиќонаш. 
Вале Муњтарам то њол ин сирро ба онњо 

нагуфтааст.  
 

ВАННАИ СТАЛИН 
 
Дар Абастумани њаммоми оби гарми табиї 

вуљуд дорад. Муњтарам ба њуљрае даромад, ки 
ваннааш аз санги мармари сафед сохта шуда 
буд. Вай баъди аз ванна баромадан дар курсии 
пеши дар барои хушк шудан нишаст. 

– Ба ваннаи рафиќ Сталин даромадед? – 
пурсид мўйсафеде, ки дар пахлуяш менишаст. 

– Нафањмидам, -гуфт Муњтарам ба рўи ў са-
воломез нигариста. 
Мўйсафед бо даст ба навиштаљоти болои 

дари њуљра кард. Дар он љо дар лавњае 
навишта шуда буд: «Дар ин њуљра рафиќ Ста-
лин ванна гирифта буд». 

 
АЙБИ ИСМОИЛОВ ШАМСУЛЛО 

 
Муњтарам ба писараш Бењрўз, ки донишљўи 

Донишгоњи омўзгорї буд, гуфт, ки ба кафед-
раи забони тољикї даромада, аз муаллим Ис-
моилов китоберо гирифта биёрад. Таъкид 
кард, ки фаромўш накун: Ис-мо-и-лов. 

Се рўз гузашт, вале Бењрўз китобро нао-
вард. Муњтарам ўро сарзаниш кард. 

– Аво, Шумо маро бењуда бисёр сарзаниш 
мекунед. Кам-кам айби њамон Ис-мо-и-лов њам 
њаст. Се рўз шуд, ки меравам, дар кафедрааш 
нест. 

  
МЕЊМОНЇ 

 
Искандари Хатлонї, ки дар Москва 

зиндагї мекард, ба Душанбе омад. Муњтарам 
ўро мењмондорї кард. Баъд Муњтарам ба 
Москва рафт. Дар ќањвахонањо Муњтарам 
пешдастї кардаву њисобї мекард.  

– Ин чї хел мешавад? -пурсид Искандар. -
Дар Душанбе њам ту мењмондорї кардї, дар 
ин љо њам… 

– Ин ќоида аст, -гуфт Муњтарам, -ман њар 
ваќте ба ноњия равам, рафиќони дар ноњия бу-
даам маро мењмондорї мекунанд. Ва агар онњо 
ба Душанбе оянд, боз њам онњо мењмондорї 
мекунанд. 

 
ДАР ТЎЙ 

 
Дар як тўй Муњтарам ва Назрулло бо 

зављањояшон иштирок доштанд. Муњтарам са-
ри миз нишаста, базмро тамошо мекард. Ин 
ваќт Назрулло пеши ў омаду гуфт: 

– Хез, рафтем, дутоашро ёфтам, зўр, њам-

роњашон мераќсему яктоашро ту мебарї, 
яктоашро ман. 

– Розї мешаванд? -пурсид Муњтарам. 
– Албатта, рафтем, -ва ў Муњтарамро аз бай-

ни анбуњи базм ба љое овард, ки њамсари худаш 
ва њамсари Муњтарам бо дигар занњо мераќси-
данд. 

 
АЙБИ АЛФАВИТ 

 
Максим ба Муњтарам гуфт: 
– Устод, дар китобњои дастаљамъии шоирон 

номатро мекобам, ё аз њама охир њастї, ё ки 
тамоман нестї. 

– Он ки номам аз њама охир аст, айби алфа-
вит аст, зеро насаби ман бо њарфи «Њ» сар ме-
шавад, ки дар алфавит аз њама охир аст. Он ки 
номам тамоман нест, айби ман не, айби тар-
тибдињандаи китоб аст, -гуфт Муњтарам. 

 
ХОБ 

 
Муњтарам сигоркаширо партофт. Аммо 

шабњо хоб медид, ки сигор мекашад. Боре хоб 
дид, ки сигор кашид, аммо хумораш нашикаст 
ва ба худ гуфт: «Биё, яктои дигар кашам, њозир 
бедор мешаваму дигар сигор кашидан мумкин 
нест…» 

ВАЊДАТ 

 
Њамкори Муњтарам аз Маљлиси намоянда-

гон Роњбар аз осоишгоњи «Зумрад», ки барои 
дамгирї рафта буд, баъди ањволпурсї байти 
аввали шеъри ўро бо номи «Вањдат» хонд: 

 
Њамдилї, њамбастагиву њамсадої  
     вањдат аст, 
Мењрубонї, ѓамгусорї, ошної вањдат аст. 
 
– Давомаш чї? – пурсид ў. 
– Танњо њамин ду мисраъ, -љавоб дод 

Роњбар. 
– Нафањмидам, -гуфт Муњтарам. 
– Њамин байт дар осоишгоњи «Зумрад» њам-

чун шиор овезон шуда, дар поёнаш номатон 
навишта шудааст. 

– Ња, -гуфт Муњтарам, -гумон кардам, 
шеъри маро азёд кардї. 

– Гашта биёям, китобатонро гирифта, њат-
ман азёд мекунам, -гуфт Роњбар.  

 
ТУЊФА БА ЉАШН 

 
 Дар арафаи љашни 3-њазорсолагии Њисор 

соњибкори њисорї Фатњулло Рањмонов гуфт: 
– Устод, мехоњам ба ин љашн дастовезе до-

шта бошам. Шумо бахшида ба Њисор шеъру 

маќола ва рисолањо навиштаед. Агар дар бо-
раи Њисор китобе дошта бошед, нашри онро 
ба уњда мегирам. 
Муњтарам таќрибан ду сол пеш китоберо бо 

номи «Њисор дар бомдоди таърих» бо сарпа-
растии раиси њамонваќтаи Њисор Бањриддин 
Солењов ба нашр расонда буд. 
Бинобар ин дар љавоб гуфт: 
– Китоби дигаре дорам бо номи «Њинди 

гумшуда», на танњо таърихи Њисор, балки 
таърихи хеле дури тољикону Тољикистон аст ва 
дерест, ки онро нашр карда наметавонам. 
Фатњулло бо њимматбаландї китобро нашр 

кард. Муњтарам баъд фањмид, ки Фатњулло аз 
рўи ихтисос филолог ва сухандону шеърфањм 
будааст. «Кошки њама филологњо соњибкор ва 
њама соњибкорњо филолог бошанд», -гуфт ба 
худ. 

 
РЎЗАДОР 

 
Боре Карим Абдулов дар моњи рамазон аз 

Хуљанд ба Душанбе омаду ба Муњтарам занг 
зад: 

– Домулло, ман омадам, соати 12 баро, 
якљоя таоми нисфирўзї хўрем. 

– Майлаш,  мебарояму лекин ман рўзадор, -
гуфт дар љавоб Муњтарам. 

– О, ту чї гуноњ дорї, ки рўза мегирї? -гуфт 
Абдулов. 

ТОЉИК 

 
Муњтарам баъди хатми Донишгоњ, пеш аз 

оѓози соли тањсил нотоб шуд ва натавонист ба 
ноњияе, ки роњхат дошт, сари ваќт њозир ша-
вад. Бинобар он ки љои ў банд шуда буд, худ 
дар суроѓи кор ба чанд ноњия сафар кард. Дар 
ноњияи Абдурањмони Љомї (собиќ Куйбышев) 
ба идораи маориф даромадан замон мудири 
шўъбаи маориф ба забони русї пурсид: 

– Что Вы хотите? 
Муњтарам дар рўбарўяш як марди чашмо-

наш кабуд, чењрааш ба чењраи аврупоиён мо-
нандро дида гумон кард, ки ў рус аст. Муњта-
рам низ дорои њамин гуна чењра аст ва мудир 
низ ўро рус гумон кардааст. Ваќте Муњтарам 
муддаояшро гуфт, мудир боз пурсид: 

– Какой специальность? 
– Учитель таджикского языка и литературы. 
Њамин ваќт мудир асли воќеаро фањмида 

пурсид: 
– Шумо тољикед? 
– Бале, лекин Шумо ба русї пурсидед, ман 

низ гумон кардам, ки рус њастед.  

АЗ КАДОМ ДОНИШГОЊ? 

 
Њангоми љустуљўи кор, баъди хатми До-

нишкадаи омўзгорї ба идораи радио омад. 
Раиси радио муддаои ўро фањмида пурсид: 

– Куљоро хатм кардаед? 
– Донишкадаи омўзгориро, -посух Муњтарам. 
– Э-ња, аз Донишгоњи миллї меоянд, ба кор 

ќабул намекунему ту мегўї, ки аз Донишкадаи 
омўзгорї… 

 
НИМАШ ШУДУ НИМАШ НЕ 

 
Муњтарам гуфт: 
– Боре дар суњбати устод Боќї Рањимзода 

будам. Устод бо зарофат изњор дошт, ки 
зиндагиям чунон ширин гузашт, ки саропо 
ќанд шудам. Ман ки он ваќт чї будани бемо-
рии ќандро намедонистам, орзу кардам, ки 
кош, ман њам мисли устод шавам. Аз ин орзу-
ям нимаш амалї шуду нимаш не. 
Пурсидам: 
– Чї хел? 
Гуфт:  
– Зиндагиям ширин нагузашт, лекин ба бе-

мории ќанд гирифтор шудам. 

БАЛАНДИЊО 

 
Ин байт њам аз Муњтарам аст: 
 

Баландињо зи баски буд писандам, 
Баланд омад фишори хуну ќандам. 

 
ПУЛ ВА ВАЌТ 

 
Муњтарам мегўяд: 
– Барои ман њељ ваќт пул ва ваќт кофї набуд. 

Кифоят набуд он чї бар ман ду чиз: 
Пули лаънатї буду ваќти азиз. 

 
ПАРОВОЗ ВА ЌАТОРА 

 
Љумъа Одина - мудири шуъбаи адабиёти 

бадеии нашриёт ба Муњтарам гуфт: 
– Шеърњоятро дар рўзнома хондам, наѓз. 

Маљмўаи шеърњоятро тайёр кун, ба наќшаи 
соли оянда дохил мекунам. 

– Ба фикрам, њоло тайёр не, муаллим. Шояд 
баъдтар, -гуфт Муњтарам. 

– Дар маљмўаи шеър шарт нест, ки њама 
шеър баланд бошад. Як-ду шеъри наѓз мисле, 
ки паровоз ќатораро аз пасаш мекашад, дигар 
шеърњоро аз паси худ кашида мебарад, -гуфт 
Љумъа Одина. 

БОВАР НАМЕКУНАНД 

 
Зимистон буд ва Муњтарам дар истгоњи Пе-

ределкино интизори электричка истода, медид, 
ки мусофирон донањои офтобпарастро дар 
кафи даст боло мекарданд ва саъбањо рўи 
дастњошон нишаста, дон мечиданд. 

– Агар дар Душанбе ин њолро наќл кунам, 
њељ кас бовар намекунад, -гуфт ба худ. 
Ва њамон рўз дар яке аз хиёбонњои шањри 

Маскав дид, ки мардуми бисёре гирд омадаанд 
ва мурѓобињои вањширо, ки дар миёна ниша-
ста буданд, нону дон медоданд. 
Аз як нафар асли воќеа пурсид. Гуфт, ки њар 

сол дар роњи сафар дар њамин майдон чанд муд-
дат нишаста, дам мегиранд, мардум ба онњо 
хўрок медињанд. Баъд парвозро идома 
медињанд. 

– Инро њам агар дар Душанбе наќл кунам, 
бовар намекунанд, -гуфт ў ба худ.  

 
 

ЉОНИ ШИРИН 
 
Муњтарам ваќте донишљўи соли аввали До-

нишгоњи омўзгорї буд, муаллими фанни наза-
рияи адабиёт Юрий Бобоев дар нахустин дар-
си худ аз шогирдонаш пурсид: 

– Кї достони «Љони ширин»-ро азёд медо-
над? 

Њама шогирдон хомўш буданд. 
Муаллим гуфт: 
– Барои шумо айб аст. Дар курсњои дигар ак-

сарияташон медонанд. Ин достонро азёд кунед.  
Муњтарам баъди дарс то беваќтии шаб до-

стони «Љони ширин»-ро азёд кард. Рўзи дигар 
ваќте достонро хонд, Юрий Бобоев бовар наме-
кард, ки ў дар ним рўз достонро азёд карда 
бошад. 

 
РЎ БА ГУРЕЗ 

 
Муњтарам бист сол дар нашриётњои «Ир-

фон» ва «Адиб» кор кард. Баъд директори 
нашриёти «Ориёно», сармуњаррири њафтавори 
«Роњи умед»(«Наќлиёт»), муовини сардабири 
маљаллаи «Садои шарќ», ходими њафтавори 
«Адабиёт ва санъат» буд. 20-уми апрели соли 
2000 ба вазифаи мудири Котиботи роњбарияти 
Маљлиси намояндагони Маљлиси Олии 
Љумњурии Тољикистон таъин шуда, 20-уми ап-
рели соли 2015, яъне баъди расо 15 сол аз ин 
вазифа сабукдўш шуд. 
Таќрибан баъди як моњи ба вазифаи дирек-

тори нашриёти «Адиб» таъин шуданам назди 
ман омад ва гуфт: 

– Гурез, акнун рў ба ту овардем. 
 
Дар Маљлиси худ баски гирифтор будем,  
Аз Маљлиси худ рў ба Гурез овардем.  

УСТОДОН 

 
Муњтарам маљмўаи нахустини шеърњояшро 

ба устод Боќї барои хондану тавсия додан су-
порид. Устод Боќї гуфт, ки чашмонам хатно-
гузар шудаанд, њар њафта як-ду бор худат ома-
да хон, ман гўш карда маслињат медињам. 
Аммо ду-се моњ омада бошад њам, устод 

Боќиро дар утоќи кориаш пайдо накард. 
Устод нотоб буд ва дигар ба утоќи кориаш на-
омада, аз олам гузашт. 
Баъди таќрибан ним сол ба љойи устод Боќї 

устод Лоиќ таъин шуд ва ваќте Муњтарам 
маљмуаи шеърњояшро суроѓ намуд, онро пайдо 
накард. Устод Лоиќ гуфт, ки маљмўа дар миё-
ни дастнависњо пайдо нагардид. 
Шеърњо якнусхагї буданд ва њамин тариќ 

бисёр шеърњои Муњтарам гум шуданд. Ў аз 
дигар маљмўаи шеърњояшро тайёр карда, ба 
устод Лоиќ супорид. Баъди таќрибан як сол 
устод Лоиќ маљмўаи шеърњоро хонда, ба 
Муњтарам гуфт, ки хондам ва ба шеърњо ало-
мат гузоштам. Муњтарам дид, ки таќрибан дар 
ними шеърњои маљмўа аломати «паранда» гу-
зошта шудааст. 
Устод Лоиќ ба дигар кор гузашт ва ба љояш 

устод Бозор таъин шуд. Устод Бозор маљмўаро 
хонда, ба шеърњое, ки аломат надоштанд, ай-
нан њамон гуна аломати «паранда» гузошт. 

Њамин тариќ, њамаи шеърњо соњиби аломат 
шуданд ва Муњтарам нахустин маљмуаи 
ашъорашро ба пуррагї нашр намуд. 

 
ДАЧИБА?! 

 
Муњтарам њамчун шоири навќалам, ки он 

ваќт нав ба нашриёти «Ирфон» ба кор омада 
буд, як даста шеърашро ба Ќутбї Киром ба-
рои хондан дод. Ќутбї Киром шеърњоро хонда 
дар баъзеашон «хуб», дар баъзе «мешуд» ва 
дар баъзеи дигар «дачиба?!» навишта буд. 
Муњтарам њарчанд луѓатњои њамонваќтаро 

кофтаву аз рафиќонаш суроѓ намуд, маънои ин 
калимаро пайдо карда натавонист. Ноилољ аз 
худи Ќутбї Киром маънои ин калимаро пурсид. 

– Да-чї-ба? – барои чї? - зачем? -гуфт 
хандида Ќутбї Киром. 

 
ЊАМШАЊРЇ 

 
Муродалї Собир баъди мутолиаи китоби 

Муњтарам Њотам «Сурўши сухан» ўро дида 
гуфт: 

– Устод, достони «Сурўши сухан» дар 
адабиёти имрўзаамон яке аз бењтарин до-
стонњост. Шеъру рубоињоятон низ дар пояи 
шоирони номиамон. Намедонам, чаро ягон 
мунаќќид дар бораи ин китобатон таќризе на-
навиштааст. 

– Барои он ки аз њамшањрињоям ягон нафар 
мунаќќид нест, -гуфт дар посух ў. 

 
ЧОЙИ ХУНУКУ НОНИ ХУШК 

 
Раљаб Мардон дар нашриёт одатан ба чойи 

хунук тар карда хўрдани нони хушкро наѓз ме-
дид.  
Муњтарам рўзе бо кадом сабабе, ба нашриёт 

дер, таќрибан соати 3 ба кор омад. Њамин ваќт 
Њайрат ба њуљраи корї сар халонду пурсид: 

– Амин Раљаб Мардонро мекобам, наме-
ёбам, њимрўз ба кор њомада буд ё не? 

– Не имрўз наомадааст, -фаврї љавоб дод 
Муњтарам. 

– Ту худат нав ба кор омадиву аз куљо ме-
донї, ки Раљаб Мардон ба кор омадааст ё не? – 
пурсид Ањмадшоњ Мањмадшоњ. 

– Барои он ки дар болои мизи чойнўшї њам 
чойи хунук истодаасту њам нони хушк, -љавоб 
дод Муњтарам. 

 
ЊАЗЛ 

 
Дар Кобул як гурўњ тољикон тарљумон бу-

данд ва њар ваќте аз Тољикистон њамсари ягон 
нафарашон ба Кобул меомад, онњо бегоњ дар 
хонаи ў љамъ шуда, дар сари суњбат савѓоњои 
Ватанро намакчашон мекарданд. Дар ин миён 
як шўхии одативу њамешагї доштанд, ки агар 

њамсари он рафиќашон бори нахуст омада 
бошад, њангоми шинос шудан мегуфтанд, ки о, 
фалонї, даъфаи гузашта янга дигар кас буд-
ку?! 
Одатан, њамсарони тарљумонњо дар як ё ду 

сол як-ду бор ба Кобул, ба назди шавњарњо-
шон рафта, баъди панљ-шаш моњ боз ба ватан 
бармегаштанд. 
Бисёр мешуд, ки ин шўхиашон таъсир мегу-

зошт ва тарљумони бечора боз рўзи дигар ра-
фиќонро ба хонааш ба зиёфат даъват мекард 
ва онњо ба янга мегуфтанд, ки ин шўхии 
муќаррарии онњост. 
Боре њамсари А. ба Кобул омаду рафиќон 

њамин гуна шўхї карданд: 
– О, соли гузашта янга омада буд, дигар кас 

буд-ку?!  
Рафиќон ва А. аз ин ибораи муќаррариашон 

хандиданду суњбат то соати 8 бегоњ идома ёфт. 
Соати таќрибан 12 шаб дари Муњтарам таќ-

таќ шуд ва ў ваќте пурсид, ки кист, маълум 
шуд А. будааст. Вай дар бинои њамсоя зиндагї 
мекард ва сарфи назар аз он ки соати комен-
тантї (ќуюди шабгардї) буд, маљбур шуда, ба 
хонаи Муњтарам омадааст. 

– Ако, илтимос, биёед, ба янгаатон фањмонед, 
ки шўхї кардед, охир вай худи пагоњ гашта 
рафтанї! – бо изтиробу њаяљон мегуфт А. 

– Хавотир нашавед, пагоњ тайёра нест, бе-
гоњ тибќи ќоида зиёфат ташкил мекунед ва мо 

њамаамон љамъ шуда, ба янга мегўем, ки шўхї 
кардем, -гуфт Муњтарам. 

 
ОШИ БУРИДА 

 
Дар Кобул Мирзо Шукурзода ба Муњтарам 

гуфт: 
– Аз њамшањрињоямон ягон кас оилааш 

њамроњаш нест? Оши буридаро ёд кардем. Як 
оши бурида мехўрдем. 

– Пагоњ хона биёед, ташкил мекунем, -гуфт 
Муњтарам. 
Вай рўзи дигар бори нахуст дар умраш ха-

мир карду зуѓола бурид ва оши бурида тайёр 
кард.  
Мирзо Шукурзода як коса оши бурида хур-

да, боз хоњиши косаи дуюм кард ва баъди хўр-
дани он хеста, ошпазхонаву балкон ва ље-
вонњоро кофтан гирифт: 

– Бовар намекунам, ки худат тайёр карда 
бошї. Дар ин љо ягон занро пинњон медорї, -
гуфт ў. 

 
ПАЛАВИ НАЃЗ 

 
 Муњтарам дар Кобул дар хонааш оши па-

лавро дар деги бухори сохти эронї тайёр кар-
да, дам партофту болои диван дароз кашида, 
хост каме дам гирад. Худ нафањмид, ки чї гуна 
хобаш бурдааст. Овози Сафарбек Солиев, ки 

дар бинои њамсоя зиндагї мекард, ўро бедор 
кард: 

– Зуд хез, янгаат ошро њозир мекашад. Ман 
рафтам, аз пасам расида биё. 
Њаќиќатан янга дарав палавро кашида, бо-

лои дастурхон гузошт. Одатан мењмонњо ба-
рои хушии табъи соњибхона хўрокро таъриф 
мекунанд. Муњтарам низ палавро таъриф ме-
кард. Ваќти хайрухуш њамсари Сафарбек - 
Сулњия деги бухорро ба дасти Муњтарам дода 
гуфт: 

– Рањмат, ака. Ана, дегро њам шуштам. 
Сафарбек механдид, Муњтарам чизеро 

намефањмид. Маълум шуд, Сафарбек ба хонаи 
Муњтарам омада, ўро дар хоб меёбад. Ба ош-
хона даромада, мебинад, ки оши палав дам 
партофтагї. Дегро ба беруни дар гузошта, ўро 
бедор мекунаду худ дегро бардошта ба хонааш 
меояд. 

 
ХАЙРУ ХАЙРИЯТ 

 
Муњтарам дар Кобул њамроњ бо мутахасси-

сони афѓон кор мекард. Њар сањар баъди сало-
му њолпурсї ба кор шуруъ мекарданд. 
Афѓонњо одатан ба пурсиши чї тур астї, хуб 
астї, љўр астї, љавоби «Фазли Худо, хайру 
хайрият», яъне шукри Худо њама тинљу оромї, 
мегўянд. 

Боре аз Матин ном њамкори афѓонї, ки дар 
канори шањри Кобул, дар дења зиндагї ме-
кард, њолу ањволпурсї кард. 

– Шаб тайёрањои Шўравї дар ќаря (дења) 
бам (бомб) партофтанд. Кулли (њамаи) хонањо 
хароб (вайрон) шуд, чандин нафар куштаву 
захмї гардид, гову мол аз байн рафт. Дигар, 
фазли Худо, хайру хайрият аст, -гуфт Матин. 

 
ДАР ЉОЙЊОИ МО 

 
Муњтарам њамроњи Бањодур Неъмат, Исма-

туллоњи Саидиён, Султони Њамад, Гулаёз ва 
наберааш Шањриёри Давлат ба тамошои да-
раи Вахё ва зиёрати мазори Бурхи Валї 
рафтанд. Дар бозгашт, дар дењаи Лољур Сул-
тон Њамад барои коре ба куљое рафту онњо дар 
миёни дења, болои хараки сари роњ нишаста, 
ўро мунтазир шуданд. 

– Чї хел кунем, ки аз ягон хона як коса 
љурѓот ё чакка пурсем, -гуфт Бањодур Неъмат. 

– Торро гирифта, як сурудро замзама кунед, 
баъд масъала худаш њал мешавад, -гуфт 
Муњтарам. 
Сурудхонии Бањодурро шунида, марди миён-

соле аз хонааш баромаду ба наздашон омад.  
Бањодур сурудашро ба поён расонида, бо ў 

њамсуњбат шуд. 
– Бо ин алафзорњову марѓзорњо, ба фикрам, 

гову мол њам доред-а? – пурсид Бањодур. 

– Албатта, дорем, -љавоб дод мард. 
– Говњотон шири наѓз медодагистанд? – боз 

пурсид Бањодур. 
– Албатта, шири наѓз медињанд, -гуфт он 

мард. 
– Дар љойњои мо аз шир љурѓот мехобонанд. 

Шумо њам, ба фикрам, љурѓот мехобонед-а? – 
бозпурсї мекард Бањодур. 

– Њо, албатта, -гуфт мард ва њамин ваќт 
чизе ба хотираш расиду шитобон сўи хонааш 
рафта, ду коса љурѓот гирифта баргашт. 

– Дар љойњои мо аз љурѓот дуѓу маска ме-
кашанд, -баъди хўрдани љурѓот гуфт Исматул-
ло. -Дар ин љо њам њамин хел аст? 

– Њо, албатта, -гўён мард дубора сўи хона-
аш рањсипор гардид. 

 Муњтарам ба мард гуфт: 
– Њой бародар, каме сабр кунед, барои он 

ки бори дигар овора нашавед, дар љойњои мо 
аз дуѓ чакка њам тайёр мекунанд. 

 
ИШТИЊО 

 
Муњтарам дар рўзњои аввали аз Афѓонистон 

баргаштан, ки дар он љо муддате њамчун 
тарљумон кор мекард, боре чанд рафиќону 
њамкорон, аз љумла Мирзоњаёт Давлатов ва 
Раљаб Мардонро ба хўроки нисфирўзї даъват 
кард. Раљаб Мардон хўроки худашро дар оне 
тамом карда, ба хўрдани нони хушк даромад. 

Муњтарам як сих кабобро аз пеши худ ги-
рифта, ба Раљаб Мардон дароз карду гуфт: 

– Ака, гиред, ош шавад, ман иштињо надорам. 
Раљаб Мардон кабобро хўрда истода гуфт: 
– Эй Худо, дар адолатат бимирам, пулро ба 

Муњтарам медињию иштињоро ба ман. 
 

АЗ ЊИСОБИ ХУДАМОН 
 
Сармуњосибашон њар њафта як-ду бор 

Муњтарам ва якчанд њамкори дигарашонро 
зиёфат медод. Њар дафъа њамкоронашон сар-
муњосибро таъриф карда, ўро сахї, дасткушод 
ва ѓайраву ѓайра гўён таъриф кардаву изњори 
миннатдорї мекарданд.  
Муњтарам гуфт: 
– Сармуњосиб бояд аз мо миннатдорї кунад. 

Ў аз њисоби маошаш њељ ваќт зиёфат намедињад, 
зеро маошаш баробари маоши мост ва барои ин 
зиёфатњо кифоят намекунад. Ин зиёфатњо аз 
њисоби пулњои идораамон аст, ки ў ба њар роњ ба 
даст меораду як ќисми ночизашро гашта ба ху-
дамон зиёфат медињад. 

 
КАРАМ НАМОВУ… 

 
Муњтарам дар тайёраи Душанбе-Маскав бо 

Атахон Сайфуллоев пањлуи њам менишастанд. 
Муњтарам девони Њофизро бо худ гирифта, њан-
гоми парвоз онро мутолиа мекард. Тайёра ба 

фурудгоњи Маскав наздик меомад ва Сайфулло-
ев гуфт:  

– Мулло Муњтарам, ку аз девони Њазрати 
Њофиз як фол кушо, дар Маскав моро чї хел 
ќабул мекунанд? 

– Њозир, хуб шудааст, -гуфт Муњтарам ва 
њангоми фол кушодан байти машњури Њофиз 
баромад, ки ин аст: 

 
Равоќи манзари чашми ман ошёнаи туст, 
Карам намову фуруд о, ки хона хонаи туст. 
 
–Хайр, фуруд оем, ё наоем, -пурсид шўхио-

мез Сайфуллоев аз Муњтарам. 
– Як карам кунем, -гуфт Муњтарам.  
 

БА НАРХИ ТИЛЛО 
 

Муњтарам дар утоќи кории суратгир Ну-
рулло Исобоев як ѓарам суратњои адибонро 
дида, пурсид: 

–Чаро ин суратњоро ба соњибонашон надо-
да, ѓарам кардаед? 

–Э, ваќташ расад, наберањои шумо ин су-
ратњоро аз наберањои ман ба нархи тилло ме-
харанд. 

–Ба умеди наберањои мо нашав, -гуфт 
Муњтарам. –Њоло, ки мо њастем як сомониат 
медињем. Воллоњ, ки агар наберањоямон ин су-
ратњоро ба дањдирамї гиранд… 

МАРЊАМАТ, АВВАЛ ШУМО 

 
Солњои нооромї наќлиёти шањрї камчин 

буд. Дар истгоњњо тўдаи одамон соатњо инти-
зорї мекашиданд. Муњтарам дар истгоњи «Ва-
тан» троллейбусро мунтазир буд. Дар ду трол-
лейбус имкони саворшавї нашуд. Мардум 
якдигарро тела дода, ќисман аз тирезахои трол-
лейбус дохили он мешуданд. Троллейбуси 
навбатї наздик меомад. Мардум баробари 
троллейбус то истодани он якдигарро теле-тела 
дода њаракат мекарданд. Муњтарам дар љояш 
истода буд. Троллейбус омаду дар пеши ў да-
рашро кушод. Он ваќтњо танњо як ќабати дари 
дуќабатаи троллейбус кушода мешуд ва танњо 
якнафарї ба троллейбус ворид мегардид. 
Муњтарам хост вориди он шавад, аммо дар пе-
шаш чењраеро дид, ки ба назараш хеле шинос 
менамуд. Њарчанд ўро ба хотир оварда натаво-
нист, аммо аз ворид шудан ба троллейбус, худ-
дорї карду ба он шахс мурољиат карда, гуфт: 

– Марњамат, Шумо дароед. 
Он мард низ дар љояш истода гуфт: 
– Не, аввал Шумо. 
Ин суханон мисли як сатил оби хунуке бу-

данд, ки ба деги љўшон рехта мешавад. Мар-
дум дар як замон аз теладињиву занозанї боз-
монда, ба якдигар бо илтифот мегуфтанд: 

– Марњамат, Шумо дароед.  

ГУРЕЗ САФАР 

 
 

ЛУТФИ МУЊТАРАМИ 
(Лутф ва њикояњои минётурї) 

 
 

Ороиши Орзу Рањмонї 
Муњаррири ороиш Ромиш Шералї 

Муњаррири сањифабанд Мењрї Саидова 

Ба матбаа 26.08.2015 супорида шуд. 
Чопаш 28.08.2015 ба имзо расид.  

Андоза 70х108 1/32. 
Љузъи чопї 8.  

Адади нашр 500  нусха. 
 
 
 
 
 
 

Дар чопхонаи «Аржанг» чоп шудааст. 

